
Ágrip 

Hornsteinn hugmyndafræði iðjuþjálfunar er skjólstæðingsmiðuð nálgun. Hún birtist í samstarfi 

iðjuþjálfa og skjólstæðings þar sem skjólstæðingi er kleift að taka ákvarðanir varðandi þátttöku í 

iðju. Iðjuþjálfinn virðir skjólstæðinginn og viðurkennir sjálfstæði hans. Tilgangur þessarar 

rannsóknar var að varpa ljósi á störf iðjuþjálfa með öldruðum á hjúkrunarheimilum og sjá 

viðhorf og áherslur þeirra í starfinu. Leitast var við að svara eftirfarandi rannsóknarspurningu: 

Hvernig birtist skjólstæðingsmiðuð nálgun í þjónustu iðjuþjálfa sem starfa á hjúkrunarheimilum? 

Rannsóknin var eigindleg og gögnum safnað með sex viðtölum við iðjuþjálfa sem starfa á 

hjúkrunarheimilum á höfuðborgarsvæðinu. Stuðst var við opinn, óstaðlaðan viðtalsramma. 

Gögnin voru afrituð og greind í þemu samkvæmt sniðmátun. Niðurstöður birtust í sjö 

meginþemum en þau voru virðing, vald, virk hlustun og samskipti, samstarf, val, von og 

umhverfi. Iðjuþjálfunum fannst skipta máli að gefa skjólstæðingum tækifæri til að gefa af sér og 

að ýta undir sjálfstæði þeirra. Einnig að nýta virka hlustun til að koma til móts við þarfir 

skjólstæðinganna. Mikilvægt var að vinna í samstarfi við skjólstæðinga og koma fram við þá af 

virðingu og sem jafningja. Lykilatriði var að skjólstæðingar hefðu val um það hvort og hvernig 

þeir tækju þátt í íhlutun. Iðjuþjálfarnir töldu nauðsynlegt að hafa jákvæðni að leiðarljósi í 

samskiptum við skjólstæðinga og að taka aldrei vonina frá þeim. Umhverfi gat haft ýmis konar 

áhrif á störf iðjuþjálfa á bæði jákvæðan og neikvæðan hátt. Mikilvægt er að skjólstæðingsmiðuð 

nálgun sé skýr í vinnu iðjuþjálfa með öldruðum og að unnið sé markvisst að því að koma 

nálguninni í verk. Niðurstöður þessarar rannsóknar geta nýst iðjuþjálfum sem starfa með 

öldruðum til að efla skjólstæðingsmiðaða nálgun í starfi sínu. 

 

Lykilhugtök: skjólstæðingsmiðuð nálgun - iðjuþjálfar - hjúkrunarheimili - eigindleg rannsókn 

Abstract 

The cornerstone of the ideology of occupational therapy is the client-centred approach. It 

manifests in the collaboration of the occupational therapist and the client where the client can 

make their own decisions regarding the amount of their participation in occupational therapy. 

The occupational therapist respects the client and his independence. The purpose of this research 

was to illustrate the work that an occupational therapist does with the elderly in nursing homes 

and to learn about their perspectives and emphasis. The proposed research question was: How 

does a client-centred approach manifest in the service that occupational therapists provide in 

their work at nursing homes? A qualitative approach was used in this study and data was 

collected with six interviews with different occupational therapists that work at nursing homes in 

Reykjavík and nearby towns. An open, non-standardized interview frame was used. The data was 

copied and analyzed down to different themes according to template analysis. The results ended 

up in seven main themes which were: respect, power, listening and communicating, partnership, 

choice, hope and environment. The occupational therapists found it very important that their 

clients were given the opportunity to give back and to support and encourage their independence. 

They also found it essential to use active listening in order to best accommodate to the client’s 

needs. It was critical to work in partnership with the client and to treat them with respect and as 

equals. A key point was that a client has a choice of if and how they participate in the 

intervention. The therapist found it vital to be positive in all communications with the client and 

never to deprive them of hope. The environment could have all kinds of effect on occupational 

therapist‘s practice, both positive and negative. It is important that client-centred approach is 

well defined in the occupational therapists work with the elderly and that it is effectively 

accomplished. The findings of this research can be utilized by occupational therapists that work 

with the elderly in order to reinforce client-centred approach in their work.  

 

Keywords: client-centred approach – occupational therapist – nursing homes – qualitative study  

Kafli I 

Inngangur 

Meginhlutverk iðjuþjálfa er að auka sjálfstæði og lífsgæði skjólstæðinga með því að efla 

færni við daglegar athafnir líkt og eigin umsjá, ýmis störf, áhugamál og félagslega þátttöku 

(Hammond, 2004). Þekking þeirra gegnir mikilvægu hlutverki þegar kemur að þátttöku 

einstaklinga í samfélaginu en hlutverk iðjuþjálfa er í samræmi við alþjóðlega umræðu um 

mikilvægi iðju fyrir heilsu og vellíðan. Störf þeirra eru misjöfn eftir vettvangi og 

skjólstæðingshóp en iðjuþjálfar starfa á sviði forvarna, heilsueflingar, hæfingu og endurhæfingu 

svo eitthvað sé nefnt (Sigríður K. Gísladóttir og Þóra Leósdóttir, 2011). 

Hornsteinn hugmyndafræði iðjuþjálfunar er skjólstæðingsmiðuð nálgun og er hún höfð að 

leiðarljósi í eftirfarandi verkefni. Guðrún Pálmadóttir og Snæfríður Þóra Egilson (2011) hafa 

tekið saman helstu gildi skjólstæðingsmiðaðrar nálgunar. Í stuttu máli leggur nálgunin áherslu á 

að iðjuþjálfi og skjólstæðingur sameini krafta sína og þekkingu til þess að leysa iðjuvanda 

skjólstæðings. Til þess að þjónustan beri árangur í starfi þarf gagnkvæm virðing, valddeiling og 

opin boðskipti að vera til staðar í samvinnu þeirra. 

Í þessari nálgun er mikilvægt að skjólstæðingurinn sé í brennidepli í þjónustunni í staðinn 

fyrir iðjuþjálfann eða umhverfi íhlutunar. Í ferli skjólstæðingsmiðaðrar nálgunar mynda iðjuþjálfi 

og skjólstæðingur sterkt samband á milli sín. Þetta samband ýtir undir vald skjólstæðingsins og 

auðveldar honum að ná settum markmiðum í samstarfi við iðjuþjálfann. Það er skjólstæðingurinn 

sjálfur sem hefur mestu áhrif á útkomu íhlutunar. Hinsvegar geta hindranir í daglegu starfi 

iðjuþjálfa svo sem fjárskortur, stjórnunaraðferðir eða skortur á starfsmönnum haft áhrif á hvernig 

starf þeirra er unnið. Það er mikilvægt að koma í veg fyrir að hindranir hafi áhrif á þjónustu 

iðjuþjálfa þar sem skjólstæðingur á alltaf að vera í forgangi svo að hann geti átt í árangursríku 

samstarfi við iðjuþjálfa (Sumsion, 2006a; Sumsion, 2006b). Samkvæmt Melton, Forsyth og 

Freeth (2009) hafa iðjuþjálfar þróað með sér mikilvægar kenningar til að hjálpa þeim að taka 

skjótar en vel upplýstar ákvarðanir í starfi. Hins vegar geta iðjuþjálfar átt í erfiðleikum með að 

samþætta þessar kenningar við starfið. 

Stór skjólstæðingshópur iðjuþjálfa eru aldraðir. Áætlað er að aldurssamsetning 

þjóðarinnar breytist töluvert í framtíðinni. Hópur aldraðra fer ört stækkandi og leitar í auknum 

mæli til heilbrigðis- og félagsþjónustu sem mun stýrast af þessum breytingum. Þróun 

aldurssamsetningar þjóðarinnar mun auka eftirspurn eftir þjónustu iðjuþjálfa sem hafa það að 

markmiði að efla og viðhalda færni aldraðra við iðju sem er þeim mikilvæg. Síðastliðin ár hefur 

aukin áhersla verið lögð á að aldraðir séu virkir þátttakendur í daglegu lífi, bæði innan stofnana 

og utan þeirra. Þjónusta við þennan hóp hefur aukist til muna og eiga iðjuþjálfar því verðugt 

verkefni fyrir höndum að styðja við fólk á þessum tímamótum í lífi sínu. Öldruðum þykir 

sjálfræði mikilvægt en til að efla þá og ýta undir sjálfsbjargargetu þurfa þeir í einhverjum 

tilvikum stuðning. Iðjuþjálfar og aldraðir geta með samvinnu stuðlað að aukinni vellíðan, 

sjálfstæði og þátttöku þeirra í félagslegum athöfnum (Ingibjörg S. Ásgeirsdóttir og Eygló 

Daníelsdóttir, 2011). Á hjúkrunarheimilum búa aldraðir sem geta ekki lengur búið heima vegna 

minnkandi færni í takt við eðlilega hrörnun líkamans auk líkamlegra, vitrænna og sálfélagslegra 

vandamála. Aldraðir geta upplifað missi varðandi hlutverk, venjur og rútínu sem þeir höfðu áður 

en þeir fluttu inn á hjúkrunarheimilið. Iðjuþjálfar á hjúkrunarheimilum gegna því mikilvægu 

hlutverki við að aðstoða aldraða sem búa á hjúkrunarheimilum við að endurheimta hlutverk sín 

og gefa þeim aukin tækifæri til sjálfsbjargar. Nauðsynlegt er að gefa öldruðum tækifæri til að 

gefa af sér og að þeir upplifi að þeir hafi tilgang (Glantz og Richman, 2008). 

Eftir því sem höfundar eftirfarandi ritgerðar komast næst hefur skjólstæðingsmiðuð 

nálgun í þjónustu iðjuþjálfa á öldrunarsviði lítið verið rannsökuð á Íslandi. Aldraðir einstaklingar 

á hjúkrunarheimilum eru oftar en ekki að kljást við ýmsar skerðingar sem hafa áhrif á þeirra 

daglega líf. Því er nauðsynlegt að skoða hvernig hægt sé að styðja við þá og efla á sem 

árangursríkastan máta. Að nota skjólstæðingsmiðaða nálgun í vinnu með öldruðum ætti að efla 

sjálfstæði þeirra og skapa tækifæri til að verða við óskum þeirra og þörfum. Til þess að fá sem 

áreiðanlegustu heildarmynd af þjónustu iðjuþjálfa á öldrunarsviði er nauðsynlegt að kanna hvaða 

áskoranir þeir þurfa að takast á við í vinnu með skjólstæðingum sínum. Mikilvægt er fyrir stétt 

iðjuþjálfa og þróun hennar að kanna hvort hugmyndafræði skjólstæðingsmiðaðrar nálgunar skili 

sér í starfi iðjuþjálfa á öldrunarsviði. 

Markmið þessarar rannsóknar er að varpa ljósi á störf iðjuþjálfa með öldruðum á 

hjúkrunarheimilum og sjá viðhorf og áherslur þeirra í starfinu. Í rannsókninni er leitað svara við 

eftirfarandi spurningu: 

      Hvernig birtist skjólstæðingsmiðuð nálgun í þjónustu iðjuþjálfa sem starfa á 

hjúkrunarheimilum? 

Til að fá svör við rannsóknarspurningunni voru opin eigindleg viðtöl tekin við sex 

iðjuþjálfa sem hafa starfað í a.m.k. sex mánuði á hjúkrunarheimilum þar sem þjónustan er stór 

hluti af lífi hins aldraða. Notast var við viðtalsramma (fylgiskjal 1) sem saminn var fyrir 

rannsóknina. Við greiningu gagna var notast við sniðmátun en hún gengur út á að greina gögn í 

þemu sem hægt er að skilgreina fyrirfram áður en gögnum er safnað (King, 2012). 

Gildi rannsóknarinnar felst í því að fá upplýsingar um þjónustu iðjuþjálfa við aldraða á 

hjúkrunarheimilum og sýn iðjuþjálfa varðandi hvort og hvernig skjólstæðingsmiðuð nálgun 

birtist í starfi þeirra. Hingað til hafa engar slíkar rannsóknir verið gerðar á Íslandi. 

Helstu takmarkanir rannsóknarinnar eru að viðtalsramminn var þróaður af höfundum, 

hann er ekki staðlaður og hefur ekki verið forprófaður. Einnig var notast við sjálfboðaliðaúrtak 

en þá er hætta á að þeir einstaklingar sem bjóða sig fram séu ekki dæmigerðir fyrir þýðið. Auk 

þess að þátttakendahópurinn er lítill og aðeins frá höfuðborgarsvæðinu og því er varasamt að 

yfirfæra niðurstöðurnar yfir á aðrar aðstæður. 

Hér á eftir eru meginhugtök rannsóknarinnar skilgreind: 

Skjólstæðingsmiðuð nálgun í samstarfi iðjuþjálfa og skjólstæðings gerir skjólstæðingi kleift að 

taka eigin ákvarðanir varðandi þátttöku í iðju. Iðjuþjálfinn virðir skjólstæðinginn og viðurkennir 

sjálfstæði hans ásamt því að eiga í góðu samstarfi við hann (Law, Baptiste og Mills, 1995). 

Hjúkrunarheimili er öldrunarstofnun ætluð fyrir einstaklinga 67 ára og eldri sem vegna 

heilsufarsástæðna hafa ekki færni til þess að búa heima (Lög um málefni aldraðra nr. 125/1999). 

Verkefni þetta skiptist í fimm kafla að þessum inngangi meðtöldum. Í kafla tvö verður 

fjallað um fræðilegan bakgrunn og heimildir tengdar rannsóknarefninu. Kafli þrjú fjallar um 

aðferðarfræðina og í fjórða kafla verður greint frá niðurstöðum rannsóknarinnar. Í kafla fimm 

verða niðurstöður dregnar saman, þær tengdar rannsóknarspurningunni og bornar saman við 

fræðilegar heimildir. Farið verður yfir gildi og takmarkanir rannsóknarinnar og tillögur settar 

fram að frekari rannsóknum. 

Kafli II 

Fræðileg umfjöllun 

Í eftirfarandi kafla er fjallað um fræðilegar heimildir sem tengjast skjólstæðingsmiðaðri 

nálgun og þjónustu iðjuþjálfa við aldraða. Í upphafi er hugmyndafræði skjólstæðingsmiðaðrar 

nálgunar gerð skil. Rýnt er í skilgreiningu á öldruðum auk umfjöllunar um aldraða sem búa á 

hjúkrunarheimilum. Því næst er farið yfir hlutverk iðjuþjálfa með öldruðum. Að lokum er 

sjónum beint að upplifun iðjuþjálfa af skjólstæðingsmiðaðri nálgun og gert grein fyrir þeim 

þáttum sem geta haft áhrif á notkun nálgunarinnar í starfi. 

Leitað var að heimildum í gagnagrunnum Google Scholar, ProQuest, OTSeeker og 

leitir.is. Heimildir voru einnig fengnar úr námsefni iðjuþjálfunarfræðideildar og frá heimasíðu 

Iðjuþjálfafélags Íslands. Notuð voru leitarorðin: Skjólstæðingsmiðuð nálgun, siðareglur 

iðjuþjálfa, hlutverk iðjuþjálfa, áherslur í starfi iðjuþjálfa, viðhorf iðjuþjálfa, aldraðir, client-

centred practice, client-centred practice in occupational therapy, occupational therapy and older 

adults, occupational therapy and elderly, occupational therapy and nursing homes, 

implementation of client-centred practice, perception of occupational therapists og perspective of 

occupational therapists. 

  

Skjólstæðingsmiðuð nálgun 

         Þetta verkefni byggir á hugmyndafræði skjólstæðingsmiðaðrar nálgunar en Law, Baptiste 

og Mills (1995) skilgreindu nálgunina á þann hátt að hún væri leið fyrir iðjuþjálfa til þess að 

virða skjólstæðing og eiga í góðu samstarfi við hann. Nálgunin viðurkennir sjálfstæði 

skjólstæðingsins og þörf hans til að taka eigin ákvarðanir varðandi þátttöku í iðju. Styrkleikar 

hans eru metnir að verðleikum ásamt þeim kostum sem fylgja samstarfi skjólstæðings og 

iðjuþjálfa. Mikilvægt er að tryggja að þjónustan sé aðgengileg og henti umhverfi 

skjólstæðingsins. 

Samkvæmt Sumsion og Law (2006) þarf iðjuþjálfi að hafa fimm lykilhugtök í huga 

varðandi notkun skjólstæðingsmiðaðrar nálgunar í starfi. Þau eru vald, virk hlustun og samskipti, 

samstarf, val og von. Vald snýst um að skilja áhrifin sem það getur haft og er það 

grundvallaratriði til þess að geta framkvæmt íhlutun með skjólstæðingsmiðaða nálgun að 

leiðarljósi. Til að tryggja notkun nálgunarinnar við íhlutun þarf að vera jafnvægi á milli valds 

skjólstæðings og iðjuþjálfa. Skjólstæðingur er hvattur til þess að setja sér markmið og getur 

þannig haft áhrif á íhlutun. Virk hlustun og samskipti er mikilvægur þáttur til þess að 

skjólstæðingsmiðuð nálgun beri árangur. Iðjuþjálfar þurfa einnig að fá þjálfun í því hvernig deila 

eigi upplýsingum með skjólstæðingi til þess að stuðla að upplýstri ákvarðanatöku. Samstarf við 

skjólstæðing er lykilatriði í skjólstæðingsmiðaðri nálgun og þess vegna er mikilvægt að iðjuþjálfi 

tryggi að samskipti þeirra séu á jafningjagrundvelli. Val skjólstæðings er mikilvægur þáttur í 

skilvirku samstarfi hans við iðjuþjálfa og hefur verið skilgreint sem lykilhugtak í nálguninni. Til 

þess að skjólstæðingur geti tekið upplýsta ákvörðun þarf hann að fá allar nauðsynlegar 

upplýsingar og að hafa frelsi til þess að velja. Hvort skjólstæðingur geti valið fer eftir ýmsum 

þáttum eins og ástandi hans, veikindum, fötlun, færni, getu og skilning hans á aðstæðum sínum. 

Iðjuþjálfi getur séð til þess að skjólstæðingur taki þátt í vali á hverju stigi íhlutunar. Að hafa von 

í gegnum ferli skjólstæðingsmiðaðrar nálgunar er mikilvægt fyrir skjólstæðing. Vonin getur verið 

trúarlegs eðlis eða beinst að ákveðnu markmiði. Hún getur snúist um að halda í jákvæðni, vænta 

þess að lifa af, lifa í núinu eða að hlúa að getu. Von getur verið að búast við að eitthvað jákvætt 

muni gerast í framtíðinni og mikilvægt er að taka hana ekki frá skjólstæðingnum. 

Í skjólstæðingsmiðaðri nálgun eru fjögur mismunandi umhverfi skilgreind. Þau eru 

menningarlegt, stofnanalegt, efnislegt og félagslegt umhverfi. Taka verður tillit til allra þessara 

mismunandi tegunda umhverfis í vinnu með skjólstæðingi. Umhverfi getur bæði verið hindrun í 

þjónustu iðjuþjálfa með skjólstæðingum en einnig veitt tækifæri fyrir þátttöku í iðjuþjálfun. 

Fjárhagslegar hindranir geta haft neikvæð áhrif á þá þjónustu sem er í boði. Innleiðing 

skjólstæðingsmiðaðrar nálgunar í vinnu iðjuþjálfa getur verið áskorun í umhverfi sem stjórnast af 

efnahagsmálum. Félagslegt umhverfi getur skapað stað þar sem skjólstæðingur finnur fyrir 

öryggi, bæði líkamlegu og tilfinningalegu. Skjólstæðingurinn getur fundið að hann sé metin að 

verðleikum sem eflir hann í að nýta sér getu sína. Jákvætt félagslegt umhverfi styður við 

skjólstæðinginn eins og hann er og getur gert honum kleift að framfylgja þörfum sínum og 

óskum (Sumsion, 2006c). 

Í skjólstæðingsmiðaðri þjónustu er litið á skjólstæðinginn sem mikilvægasta þáttinn í 

íhlutun iðjuþjálfa. Þjónustan felur í sér virka þátttöku skjólstæðingsins þar sem hann ásamt 

iðjuþjálfa vinna saman að markmiðum sem skjólstæðingurinn hefur sett sér. Saman ákveða þeir 

hvernig best sé að ná markmiðum í umhverfi sem er viðeigandi fyrir skjólstæðinginn. Það er 

hann sem tekur ákvarðanir byggðar á þeim upplýsingum sem iðjuþjálfi hefur veitt honum á sem 

skýrastan hátt. Það er ákvörðun skjólstæðings hversu mikinn þátt iðjuþjálfi tekur í íhlutuninni. 

Gert er ráð fyrir að skjólstæðingurinn fái tækifæri til að taka allar ákvarðanir sem við kemur 

þjónustu hans (Sumsion, 2006a). 

Guðrún Pálmadóttir og Snæfríður Þóra Egilson (2011) tóku saman skilgreiningar á 

skjólstæðingsmiðaðri iðjuþjálfun. Nálguninni er lýst á þann hátt að hún sé ferli sem iðjuþjálfi og 

skjólstæðingur vinna í sameiningu. Markmið skjólstæðingsmiðaðrar nálgunar í þjónustu er að ýta 

undir þátttöku skjólstæðingsins. Þjónustan stýrist af samspili einstaklings, iðju og umhverfis, er 

sveigjanleg og einstaklingsmiðuð. Skjólstæðingur og iðjuþjálfi deila valdi og ábyrgð og er 

gagnkvæm virðing höfð að leiðarljósi í samstarfi þeirra. Hlutverk skjólstæðings í þjónustunni er 

að vera sérfræðingur í eigin lífi og að vita hvað er honum mikilvægt. Iðjuþjálfinn er hins vegar 

fagmaður í eflingu iðju og er hans hlutverk að veita skjólstæðingi upplýsingar, stuðning og 

ráðgjöf í gegnum ferlið. Skjólstæðingur ræður að hve miklu leyti hann tekur þátt í ferlinu en 

iðjuþjálfinn sér um að hvetja hann til þátttöku. Í sameiningu vinna skjólstæðingur og iðjuþjálfi að 

því markmiði að leysa iðjuvanda og efla iðju skjólstæðings með því að nýta styrk og þekkingu 

hvors annars. 

Samkvæmt Hammell (2013a) snýst skjólstæðingsmiðuð þjónusta fyrst og fremst um 

virðingu gagnvart skjólstæðingum, styrkleikum þeirra, reynslu, þekkingu og getu þeirra til að 

taka mikilvægar ákvarðanir er varða líf þeirra. Mikilvægt er að iðjuþjálfar noti virka hlustun til 

að komast að og skilja forgangsröðun skjólstæðinga, hlutverk sem skipta þá máli, úrræði sem eru 

í boði og hindranir sem verða á vegi þeirra í þátttöku í iðju. Einnig að skilja hvernig iðja getur 

komið til móts við þarfir og velferð skjólstæðinga. Samband iðjuþjálfa við skjólstæðinga þeirra 

ætti að vera styðjandi og einkennast af virðingu og umhyggju. 

Talið er að það sé gjá á milli hugmyndafræði iðjuþjálfunar og starfsins á þann hátt að 

iðjuþjálfum hefur ekki tekist að innleiða núverandi þekkingu fagsins inn í störf sín. Ástæður þess 

geta m.a. verið að fagmál hugmyndafræðinnar samræmist ekki heimi skjólstæðinga, þeim finnst 

erfitt að láta kenningar samrýmast starfinu og það taki of mikinn tíma að innleiða og nota 

kenningar í starfi (Melton, Forsyth og Freeth, 2009). 

Sumsion (2006d) tilgreinir hindranir við notkun skjólstæðingsmiðaðrar nálgunar í 

störfum iðjuþjálfa. Fyrst er það öryggi skjólstæðings en iðjuþjálfar fara með þá ábyrgð að tryggja 

öryggi skjólstæðings í þjónustu þeirra. Ef að skjólstæðingur setur sér markmið sem getur skapað 

hættu fyrir hann þarf iðjuþjálfinn að grípa inn í. Önnur hindrun er sjálfsöryggi iðjuþjálfans en 

skjólstæðingsmiðuð nálgun í starfi krefst sjálfsöryggis af hans hálfu sem ekki allir búa yfir. 

Iðjuþjálfi þarf að hafa töluvert sjálfsöryggi til þess að standa með skjólstæðingi og hans 

ákvörðum á móti skoðunum annarra fjölskyldumeðlima eða heilbrigðisstarfsmanna sem eru 

ósammála honum. Tími getur líka verið hindrun en í starfi iðjuþjálfa gefst oft ekki nægur tími 

fyrir notkun skjólstæðingsmiðaðrar nálgunar þar sem hún telst tímafrek. Iðjuþjálfi fær 

takmarkaðan tíma með hverjum og einum skjólstæðingi þar sem biðlistar eru oft langir. Aðrir 

teymismeðlimir geta líka verið hindrun í þjónustunni en þeir vinna mögulega eftir annars konar 

nálgun sem stangast á við skjólstæðingsmiðaða nálgun. Skortur á menntun hjá skjólstæðingum 

getur einnig verið hamlandi en það getur leitt til þess að skjólstæðingurinn skilji ekki forsendur 

skjólstæðingsmiðaðrar nálgunar. 

Í heimildasamantekt Hammell (2013b) kom fram hvernig skjólstæðingar sjá nálgunina 

fyrir sér. Þeir skilgreindu hana sem samstarf við iðjuþjálfa sem sýnir greinilega virðingu, sækir 

eftir reynslu og þekkingu skjólstæðings og velur nánd fram yfir fjarlægð. Iðjuþjálfi þarf að hlusta 

á skjólstæðing, dæma hann ekki, halda jafnvægi í valddeilingu og vinna að markmiðum sem hafa 

þýðingu fyrir hann. Iðjuþjálfi þarf auk þess að aðstoða skjólstæðing við að taka ákvarðanir sem 

varða líf hans, vera vingjarnlegur og mynda styðjandi samband við skjólstæðinginn. Samkvæmt 

Hammell þarf iðjuþjálfinn að vera meðvitaður um að ekki sé nóg að vera skjólstæðingsmiðaður í 

hugsun og tali heldur þarf nálgunin að endurspeglast í gjörðum, daglegum venjum og vinnu með 

skjólstæðingum. Þetta kallar á áskorun gagnvart stétt iðjuþjálfa að fræðast og rannsaka 

gagnreynd nálgunarinnar í vinnu. Í annarri heimildasamantekt eftir Hammell (2015) er fjallað um 

að fagstéttir þurfi sífellt að nýta sér gagnrýna hugsun til þess að skoða áherslur og kenningar í 

starfi til þess að þróast sem fagstétt.  

Niðurstöður bandarískrar rannsóknar Stark, Landsbaum, Palmer, Somerville og Morris 

(2009) sýndu fram á að með notkun skjólstæðingsmiðaðrar nálgunar í vinnu iðjuþjálfa jókst 

ánægja þátttakenda varðandi árangur íhlutunar til muna. Í rannsókninni kom fram að þjónusta 

iðjuþjálfa nýttist öldruðum þátttakendum til hins betra. Iðjuþjálfi stjórnaði rannsókninni og 

þjónustan var við aldraða þátttakendur sem bjuggu í heimahúsum en áttu erfitt með ýmsar 

athafnir daglegs lífs vegna færniskerðinga. Inngrip rannsóknarinnar fór fram á heimilum aldraðra 

þar sem hamlandi umhverfisþáttum var breytt eftir þörfum þeirra og skjólstæðingsmiðuð nálgun 

höfð að leiðarljósi. Þjónusta iðjuþjálfans jók ánægju þátttakenda með frammistöðu og færni 

þeirra við athafnir. Sjálfstæði þátttakenda efldist og minnkuðu áhrif neikvæðra umhverfisþátta til 

muna. 

  

Aldraðir 

Á undanförnum árum hefur aldurssamsetning landsmanna á Íslandi breyst töluvert þar 

sem börnum hefur fækkað en öldruðum fjölgað talsvert. Frá árinu 1985 hefur meðalævi kvenna 

aukist um 4 ár og er samkvæmt nýjustu tölum 83,6 ár. Hjá körlum hefur meðalævi frá sama ári 

aukist um 6 ár og er núna 80,6 ár (Hagstofa Íslands, 2015b). Í dag eru 65 ára og eldri 13,5% af 

íslensku þjóðinni en samkvæmt mannfjöldaspá frá Hagstofunni munu aldraðir verða yfir 20% 

mannfjöldans árið 2035 og yfir 25% árið 2061 (Hagstofa Íslands, 2015a). Samkvæmt lögum um 

málefni aldraðra nr. 125/1999 telst aldraður einstaklingur sá sem hefur náð 67 ára aldri eða eldri. 

Markmið laganna er að tryggja að þeir eigi völ á félags- og heilbrigðisþjónustu sem þeir hafa 

þörf fyrir og sé veitt samkvæmt ástandi hins aldraða.  

Aldraðir eru misvel á sig komnir líkamlega og andlega og hafa margvísleg áhugamál og 

hlutverk (Ingibjörg S. Ásgeirsdóttir og Eygló Daníelsdóttir, 2011). Eftir því sem einstaklingar 

verða eldri dregur úr líkamlegri getu. Á efri árum getur viðbragðstími lengst, í kjölfarið eru 

aldraðir í aukinni hættu á að lenda í slysum þar sem þeir eru lengur að bregðast við skilaboðum 

um hættulegar aðstæður í umhverfinu. Aldraðir geta glímt við ýmsar skerðingar eins og sjón- og 

heyrnarskerðingar auk þess er stór hluti aldraða með gigt. Allar þessar skerðingar geta haft 

margvísleg áhrif á daglegt líf þeirra. Hægt er að draga úr áhrifum skerðinganna í mörgum 

tilfellum með notkun ýmissa hjálpartækja eins og gleraugna og heyrnatækja svo eitthvað sé 

nefnt. Erfitt er að skilgreina aldraða út frá lífaldri eingöngu því einnig þarf að skoða andlegt og 

líkamlegt ástand einstaklingsins. Því hafa sumir skilgreint aldraða út frá virkni og skiptast þeir í 

þrjá flokka. Þeir sem eru heilbrigðir og virkir eru settir í fyrsta flokkinn á meðan í öðrum flokki 

eru þeir sem hafa einhver heilsufarsvandamál og erfiðleika við daglegar athafnir. Í þriðja 

flokknum eru þeir aldraðir sem eru viðkvæmir og hafa þörf fyrir umönnun (Feldman, 2011). 

Þátttaka í iðju eflir fólk á öllum aldri og getur orðið til þess að einstaklingar eigi 

innihaldsríkt líf. Mikilvægt er að skilja ávinning af þátttöku í iðju fyrir þann aldraða. Þýðing og 

ávinningur iðju eru tvö hugtök sem skarast. Þýðing gefur til kynna að einstaklingur skynji eða 

upplifi mikilvægi iðjunnar en ávinningur af þátttöku í iðju getur verið hagnaðurinn af iðjunni. 

Breytingar í umhverfi aldraðs einstaklings geta haft hamlandi áhrif á daglegar venjur og 

sjálfsmynd. Það er auðveldara fyrir þann aldraða að athafna sig þar sem umhverfið er kunnuglegt 

og mótað í samræmi við hans venjur. Að aðlagast nýjum aðstæðum getur verið áskorun og reynir 

á andlega og líkamlega þætti einstaklingsins (Coppola, 2008).  

Aldraðir á hjúkrunarheimilum. Hjúkrunarheimili er öldrunarstofnun ætluð fyrir 

einstaklinga sem eru 67 ára og eldri og vegna heilsufarsástæðna hafa ekki færni til þess að búa 

heima. Tilgangur hjúkrunarheimilis er að veita aðstoð við athafnir daglegs lífs og viðeigandi 

stuðning allan sólarhringinn (Lög um málefni aldraðra nr. 125/1999; Landlæknisembættið, 

2008). Til þess að fá dvalarrými á hjúkrunarheimili þarf sá aldraði að fara í gegnum vistunarmat. 

Dvalarrými á hjúkrunarheimili er sérhannað rými fyrir aldraða einstaklinga sem eru ekki færir 

um að sjá um daglegt heimilishald þrátt fyrir úrræði líkt og heimaþjónustu (Reglugerð um 

þjónustuhóp aldraðra og vistunarmat aldraðra nr. 791/2001). Hjúkrunarheimili á að vera 

heimilislegt og íbúar eiga að geta notið þess að eiga heima þar. Umhverfi hjúkrunarheimilisins 

þarf að styðja við þann aldraða og efla sjálfstæði hans þrátt fyrir heilsubrest eða 

öldrunarbreytingar (Landlæknisembættið, 2008). Þjónustan sem veitt er á hjúkrunarheimilum 

skal vera byggð á einstaklings-, heilsufars- og félagslegum þörfum til þess að efla lífsgæði og 

tryggja vellíðan þeirra. Lykilatriði er samstarf á milli starfsfólks og aðstandenda til þess að koma 

til móts við óskir íbúa (Lög um málefni aldraðra nr. 125/1999). Umhverfið þarf að ýta undir að 

þeir geti tekið ákvarðanir í þjónustu er varða þá sjálfa og þeirra umhverfi og hafa tækifæri til 

þess að taka þátt í flestum athöfnum daglegs lífs. Mikilvægt er að virðing sé höfð að leiðarljósi á 

heimilinu ásamt mannúð og mannréttindum. Styrkja þarf sjálfræði íbúa, skapa félagslegan 

stuðning við þá og sporna við vanlíðan. Stuðningur við íbúa á að miða að því að efla getu, færni 

og virkni þeirra með þátttöku, þjálfun, aðhlynningu, læknishjálp og hjálpartækjum svo eitthvað 

sé nefnt (Velferðarráðuneytið, 2014). Þjálfun þarf að byggjast á faglegu mati og nauðsynlegt er 

að hún sé framkvæmd af fagmenntuðum þjálfara líkt og iðju- eða sjúkraþjálfa. Tilgangur 

þjálfunar er að styrkja færni þeirra öldruðu við hreyfingu og til almennrar þátttöku í daglegum 

athöfnum. Íbúar þurfa að fá stuðning til þess að takast á við heilsubrest, aðlagast breytingum og 

lifa innihaldsríku lífi (Landlæknisembættið, 2008). 

  

Hlutverk iðjuþjálfa með öldruðum 

Hluti aldraðra upplifir marga mismunandi erfiðleika sem mögulega hafa neikvæð áhrif á 

getu þeirra til að hugsa um sjálfan sig, sjá um heimilishald og þátttöku í tómstundaiðju. Þjónusta 

iðjuþjálfa getur ýtt undir að skjólstæðingar haldi áfram að taka þátt í mikilvægum athöfnum. 

Með iðjuþjálfun geta skjólstæðingar aukið færni sína í gegnum þjálfun eða með stuðning svo þeir 

geti sinnt athöfnum daglegs lífs (Peranich, Reynolds, O’Brien, Bosch og Cranfill, 2010). 

Þjónusta iðjuþjálfa við aldraða leggur m.a. áherslu á að viðhalda og efla færni þeirra við 

iðju sem er þeim mikilvæg. Ef sá aldraði hefur iðjuvanda er það hlutverk iðjuþjálfans að styðja 

við hann t.d. með því að auka sjálfstæði og sjálfstraust, aðlaga efnislegt umhverfi hans eða breyta 

félagslegum aðstæðum sem geta hindrað þátttöku í mikilvægum athöfnum bæði að utan og innan 

heimilis (Ingibjörg S. Ásgeirsdóttir og Eygló Daníelsdóttir, 2011). 

Aldraðir fara í gegnum lífið með því að upplifa fjölbreytt ferli af félagslegri, andlegri og 

líffræðilegri reynslu. Með hækkandi aldri fara þeir flestir í gegnum lífsbreytingar svo sem 

starfslok, missa líkamleg færni, flytja inn á hjúkrunarheimili eða missa maka. Iðjuþjálfi getur 

veitt ráðleggingar og aðstoðað þann aldraða á þessum tímamótum við að upplifa farsæla öldrun. 

Athafnir sem iðjuþjálfinn getur nýtt sér til að stuðla að farsælli öldrun er að mynda nýtt 

félagslegt net fyrir þann aldraða, finna nýjar leiðir til skemmtunar, hafa sköpun í fyrirrúmi í 

þjónustunni og ýta undir þátttöku í ævilöngu lærdómsferli (Knotts, 2008). 

Mikilvægt er að iðjuþjálfar sem vinna með öldruðum hugi vel að heilsu skjólstæðinga 

sinna og viðhorfi sínu gagnvart þessum aldurshópi. Iðjuþjálfar þurfa að vera meðvitaðir um að 

láta starf sitt ekki litast af aldursfordómum því það getur dregið úr þeirri virðingu sem ætti að 

vera til staðar gagnvart skjólstæðingunum. Virðing er kjarnahugtak skjólstæðingsmiðaðrar 

nálgunar, ef virðing er ekki höfð að leiðarljósi í samskiptum iðjuþjálfa við skjólstæðing að þá 

getur iðjuþjálfi ekki kallað sig skjólstæðingsmiðaðan. Mikilvægt er að iðjuþjálfi sjái til þess að 

skjólstæðingar sínir hafi aðgang að allri þeirri þjónustu sem þeir þurfa á að halda. Iðjuþjálfi þarf 

að vera talsmaður skjólstæðinga gegn aldursfordómum sem þeir mögulega finna fyrir frá öðru 

starfsfólki heilbrigðiskerfisins. Þegar unnið er eftir skjólstæðingsmiðaðri nálgun með öldruðum 

er mikilvægt að aldraðir fái tækifæri til að stjórna hversu mikið vald þeir hafa í þjónustunni. 

Sumir aldraðir bera ákveðna virðingu fyrir heilbrigðisstarfsfólki og treysta í einhverjum tilvikum 

algjörlega á ráðleggingar þeirra. Reynslan hefur sýnt að öldruðum skjólstæðingum verður oft 

brugðið þegar þeir eru beðnir um að taka þátt í ákvarðanatöku þar sem þeir búast oftar en ekki 

við að starfsfólk viti hvað þarf að gera og hvernig á að gera það. Það er einstaklingsbundið 

hversu mikla löngun skjólstæðingur hefur til þátttöku í ferlinu og mikilvægt er að hafa í huga að 

sumir skjólstæðingar vilja frekar vera upplýstir um ferlið sjálft heldur en að taka ákvarðanir. 

Íhlutun getur ekki verið skjólstæðingsmiðuð án árangursríkra samskipta á milli skjólstæðings og 

iðjuþjálfa. Skjólstæðingurinn þarf að fá tækifæri til að geta tekið á móti upplýsingum, unnið úr 

þeim og tjáð val á hverju stigi í ferlinu. Iðjuþjálfar þurfa að hafa í huga að stór hluti aldraðra eru 

með sjón- og/eða heyrnarskerðingu og því er mikilvægt að tryggja að skjólstæðingur sé með 

heyrnartæki eða gleraugu til að geta átt árangursrík samskipti við iðjuþjálfa. Einnig að iðjuþjálfi 

aðlagi umhverfi eftir þörfum, t.d. minnki utanaðkomandi bakgrunnshljóð og að birtustig henti 

skjólstæðingnum (Hobson, 2006). 

Iðjuþjálfar leitast við að breyta hamlandi umhverfisþáttum á heimilum aldraðra og bæta 

félagslegar aðstæður þeirra. Markmiðið með þeim stuðningi er að efla færni og sjálfsbjargargetu 

bæði innan sem utan heimilis. Það getur gagnast þeim öldruðu persónulega, félagslega og 

fjárhagslega og þar með aukið lífsgæði þeirra. Það getur einnig nýst fjölskyldum þeirra. Að 

skapa eflandi aðstæður og finna viðfangsefni við hæfi sem falla að áhuga hvers skjólstæðings er 

áskorun sem iðjuþjálfar á hjúkrunarheimilum standa frammi fyrir (Ingibjörg S. Ásgeirsdóttir og 

Eygló Daníelsdóttir, 2011). 

Iðjuþjálfar sem starfa með öldruðum geta ekki einungis einblínt á þarfir skjólstæðinga 

sinna heldur verða þeir að taka mið af breytingum sem verða í heilbrigðisþjónustunni. Breytingar 

sem eiga sér stað hafa oftar en ekki áhrif á þjónustuna og gæði hennar í heild (Adams, 2009). 

Samkvæmt Elliot og Coppola (2008) voru fjórir þættir sem einkenna góða iðjuþjálfun 

fyrir aldraða. Þeir eru skjólstæðingsmiðuð nálgun, iðjumiðað mat og íhlutun, gagnreynd þjálfun 

og skilningur á siðferðislegum þáttum er varða aldraða. Tilgangurinn er að skjólstæðingur taki 

þátt í iðju sem er hluti af hans eigin umhverfi og hentar markmiði hans. Gagnreynd þjálfun snýst 

um þá faglegu skyldu að nota gagnreynt efni til að skilgreina og koma til móts við þarfir 

skjólstæðinga og samfélags á sem árangursríkastan máta. Gagnreynd þjálfun byggist á 

rannsóknum og faglegum bókmenntum sem iðjuþjálfi tengir við starf sitt og ákvarðanatöku. 

Hægt er að finna gagnreynt efni í iðjuþjálfunarfræðum, iðjuvísindum og á öðrum sviðum sem 

tengjast hlutverkum og virkni aldraðra. Siðferðislegir þættir í iðjuþjálfun aldraðra byggir á að 

iðjuþjálfi hafi þekkingu og skilning á siðferðislegum atriðum sem geta komið upp í þjónustu við 

þá. Aldraðir eiga að vera við stjórn í ákvarðanatöku, en iðjuþjálfar bera einnig ábyrgð á að verja 

þá sem eru berskjaldaðir fyrir skaða. Iðjuþjálfi þarf að skilgreina, rannsaka og meta siðferðileg 

vandkvæði ásamt því að taka ákvarðanir sem hægt er að styðja með siðareglum iðjuþjálfa og 

þeim lögum sem þjónustan fylgir eftir. 

Tilgangur siðareglna iðjuþjálfa er að leggja áherslu á meginsjónarmið sem iðjuþjálfun 

byggir á og leiðbeina iðjuþjálfum og nemendum við að stuðla að bættri þjónustu. Eitt 

meginsjónarmið í siðareglum iðjuþjálfa er skjólstæðingsmiðuð nálgun og virk þátttaka 

skjólstæðings á öllum stigum þjónustunnar. Í siðareglum iðjuþjálfa er tekið fram að iðjuþjálfi og 

skjólstæðingar vinna í nánu samstarfi þar sem iðjuþjálfi sýnir þekkingu og reynslu skjólstæðinga 

virðingu. Við gerð þjónustuáætlunar tekur iðjuþjálfi mið af þörfum, færni og aðstæðum 

skjólstæðinga. Einnig er tekið fram að iðjuþjálfi vinni samkvæmt hugmyndafræði og 

sjónarmiðum iðjuþjálfunar ásamt því að axla þá ábyrgð og virða þau takmörk sem fylgja starfi 

hans og menntun. Eitt af þessum sjónarmiðun er skjólstæðingsmiðuð nálgun (Iðjuþjálfafélag 

Íslands, 2011). 

 

Upplifun iðjuþjálfa af skjólstæðingsmiðaðri nálgun í starfi 

Ekki hafa verið gerðar margar rannsóknir á skjólstæðingsmiðaðri nálgun iðjuþjálfa sem 

starfa á öldrunarsviði. Margar rannsóknir hafa hins vegar kannað upplifun iðjuþjálfa af 

skjólstæðingsmiðaðri nálgun á ýmsum starfsviðum. Í ástralskri rannsókn voru tekin viðtöl við 15 

iðjuþjálfa í þeim tilgangi að skoða gildi þeirra í starfi. Þeir voru allir starfandi í Ástralíu en á 

mismunandi vinnustöðum, t.d. á einkastofum, menntastofnunum, spítölum, 

endurhæfingarstofnunum og í heilbrigðisþjónustu. Niðurstöður sýndu m.a. gildi sem beindust að 

samstarfi skjólstæðings og iðjuþjálfa. Fyrsta gildið var að vinna með skjólstæðingnum sem talinn 

var stór þáttur í að vera góður iðjuþjálfi en það skipti miklu máli fyrir þátttakendur að vinna við 

hlið skjólstæðingsins. Annað gildið var að efla skjólstæðinginn til að taka stjórnina. Með 

valdeflingu var skjólstæðingurinn hvattur til að vera við stjórn og taka sem flestar ákvarðanir 

sjálfur. Þriðja gildið var að skilja skjólstæðinginn sem einstakling með því að nota heildræna 

nálgun sem tók tillit til þarfa, aðstæðna, styrkleika, getu og umhverfi skjólstæðings. Að virða 

forgangsröðun og markmið skjólstæðings var fjórða gildið. Mikilvægt var að forgangsröðun 

skjólstæðings væri sett ofar forgangsröðun iðjuþjálfans og tekið væri mark á hans persónulegu 

markmiðum. Fimmta gildið var að hafa trú á sjálfstæði skjólstæðingsins og efla það með því að 

byggja upp, viðhalda eða koma í veg fyrir afturför í virkni hans. Þessar niðurstöður benda til þess 

að skjólstæðingsmiðuð nálgun hefur mikið gildi hjá iðjuþjálfum og leiðir starf þeirra (Aguilar, 

Stupans, Scutter og King, 2012). 

Mulligan, White og Arthanat (2014) létu í ljós annað sjónarhorn í sinni rannsókn sem var 

gerð á störfum 84 iðjuþjálfa í New Hampshire. Af þeim störfuðu 44 iðjuþjálfar á menntasviði en 

40 í heilbrigðiskerfinu. Þar kom í ljós að iðjuþjálfar mátu mikils iðju- og skjólstæðingsmiðaða 

nálgun ásamt gagnreyndri nálgun sem endurspeglaðist í þeirra gildum og í þeim mörgu þáttum 

sem iðjuþjálfar notuðu við ákvarðanatöku. Hinsvegar virtust þessi gildi ekki koma fram í 

þjónustu þeirra. Þegar iðjuþjálfar völdu t.d. matstæki, umhverfi fyrir íhlutun og athafnir í íhlutun 

lögðu þeir meiri áherslu á mat framkvæmdarþátta og líkamsstarfsemi heldur en á þátttöku 

skjólstæðings í mikilsmetinni iðju. Það gæti hafa verið vegna þess að matstæki, efni fyrir íhlutun 

og umhverfi sem leggja áherslu á iðju eru ekki eins aðgengileg og þau sem leggja áherslu á 

framkvæmdarþætti og líkamsstarfsemi. Önnur ástæða þess gæti verið að iðjuþjálfar telji að besta 

leiðin til að auka færni við iðju sé að einblína á framkvæmdaþætti og undirliggjandi 

líkamsstarfsemi. Í rannsókninni kom einnig fram að flestir iðjuþjálfarnir tóku með í reikninginn 

þarfir og vilja skjólstæðings við val á matsaðferðum, íhlutunarleiðum og markmiðssetningu. 

Áhrifaþættir í skjólstæðingsmiðuðu starfi. Í heimildasamantekt Hammell (2013b) kom 

fram að skjólstæðingsmiðuð nálgun er ekki alltaf höfð að leiðarljósi í vinnu iðjuþjálfa með 

skjólstæðingum. Iðjuþjálfastéttin hefur þó valið að kynna sig sem fagstétt sem vinnur á 

skjólstæðingsmiðaðan hátt sem setur réttindi og þarfir skjólstæðinga sína ofar öllu. Eins og 

ofangreindar upplýsingar láta í ljós tengist skjólstæðingsmiðuð þjónustu valdajafnvægi þar sem 

skjólstæðingur er virkur í þjónustunni og er metinn að verðleikum. Því ætti iðjuþjálfi að deila 

ákveðnu valdi með skjólstæðingnum ef rétt væri farið að nálguninni. Iðjuþjálfar hafa hinsvegar 

nefnt hindranir í umhverfinu sem hamla þeim við að starfa á skjólstæðingsmiðaðan hátt. Þeir 

tilgreindu kerfislægar hindranir sem þeir sjálfir ráða ekki við eins og skort á fjármagni og 

reglugerðir. Í heimildarsamantektinni sýndu niðurstöður rannsókna hins vegar að helsta 

hindrunin í skjólstæðingsmiðuðu starfi sé að finna hjá iðjuþjálfanum sjálfum. Einnig hefur komið 

fram að iðjuþjálfar ákveða sjálfir hvað felur í sér að vinna skjólstæðingsmiðað án aðkomu 

skjólstæðinga. Nýlega hafa iðjuþjálfar skilgreint skjólstæðingsmiðaða nálgun sem ,,ferli þar sem 

skjólstæðingurinn er í brennidepli í meðferðinni sem iðjuþjálfinn veitir''. Þessi skilgreining lætur 

engar sannanir í ljós varðandi valddeilingu á milli skjólstæðings og iðjuþjálfa og virðinguna sem 

iðjuþjálfi á að bera fyrir skjólstæðingi. Iðjuþjálfi gæti þess vegna ákveðið alla meðferðina án 

samþykkis skjólstæðings sem getur ekki talist vera skjólstæðingsmiðuð nálgun. Valdið í vinnu 

með skjólstæðingum virðist samkvæmt því liggja hjá iðjuþjálfanum sjálfum. 

Félagsleg staða iðjuþjálfa er yfirleitt hærri en staða skjólstæðinga þeirra í samfélaginu. 

Atriði líkt og menntun, hæfni, tungumál, andleg líðan og fjárhagur eru dæmi um atriði sem geta 

haft áhrif á stöðu einstaklinga. Þessar ólíku stöður geta kallað fram ólík tækifæri fólks í lífinu og 

í samfélaginu. Þetta getur einnig haft neikvæð áhrif á samstarf milli iðjuþjálfa og skjólstæðinga. Í 

stað þess að einblína á hæfileika iðjuþjálfa í að vera skjólstæðingsmiðaður í vinnu ætti frekar að 

einblína á hugsun hans varðandi virðingu gagnvart skjólstæðingi sínum, getu hans, styrkleikum, 

upplifunum, þekkingu og réttindum hans til þess að taka ákvarðanir sem varða líf hans. Einnig að 

iðjuþjálfar þurfi að virða stöðu hvers og eins og koma fram við skjólstæðinga sína á 

jafningjagrundvelli (Hammell, 2015). 

Í heimildarsamantekt Upton, Stephens, Williams og Scurlock-Evans (2014) var viðhorf, 

kunnátta og framkvæmd gagnreynds starfs iðjuþjálfa könnuð. Gagnreynt starf er útskýrt á þann 

hátt að það sé ferli þar sem fagaðilar nýta sér rannsóknir, reynslu í starfi og gildi skjólstæðings til 

að veita sem bestu þjónustu sem er byggð á fimm skrefum. Fyrsta skrefið er að þróa klínískar 

spurningar, annað skref að safna sem áreiðanlegustu sönnunargögnum til að svara 

spurningunum, þriðja skrefið er kerfisbundið og gagnreynt mat á sönnunargögnum, fjórða 

skrefið er að nýta sönnunargögnin í klínísk vandamál og fimmta skrefið er að meta og 

endurskoða fyrri skref í ferlinu og skilgreina hvort þörf sé á breytingum fyrir framtíðarnotkun. Í 

samantektinni voru 32 rannsóknir frá ýmsum löndum, bæði megindlegar og eigindlegar bornar 

saman til þess að fá sem áreiðanlegustu útkomu. Niðurstöðurnar sýndu að iðjuþjálfar hafa 

jákvætt viðhorf varðandi það að nýta sér gagnreynt starf en að það kemur sér ekki alltaf til skila 

við íhlutun. Helstu hindranir sem iðjuþjálfarnir tilgreindu var skortur á tíma, framboði og 

aðgengi að rannsóknum og takmarkaðir hæfileikar iðjuþjálfa í að finna rannsóknir. Möguleg 

lausn var að leggja áherslu á rannsóknarvinnu í náminu eða bjóða upp á námskeið sem myndi 

veita iðjuþjálfum þau verkfæri og þann stuðning sem þarf til að virkja leit þeirra að 

sönnunargögnum í rannsóknum og notkun í meðferð. 

Í eigindlegri rannsókn Mortenson og Dyck (2006) var reynsla níu iðjuþjálfa af 

skjólstæðingsmiðaðri nálgun könnuð. Þeir störfuðu allir á heilbrigðissviði í Kanada, annað hvort 

á bráðasviði eða í heimaþjónustu. Niðurstöður leiddu í ljós að þátttakendur töldu 

skjólstæðingsmiðaða nálgun vera kjarnahugtak í iðjuþjálfun en að það væri ekki alltaf auðvelt að 

hafa hana að leiðarljósi. Þátttakandi nefndi t.d. að ef öryggi skjólstæðings væri ógnað þá myndi 

hann taka öryggið fram yfir það að vera skjólstæðingsmiðaður. Annar nefndi að það væri erfitt 

að vera skjólstæðingsmiðaður þegar markmið skjólstæðingsins leiðir til vanvirkni. Þátttakendur 

nefndu líka áhrif vinnuumhverfis gagnvart skjólstæðingsmiðaðri vinnu en það gat oft verið 

hindrun. Þátttakendur sögðu að oftast fengju þeir stuðning frá öðrum fagstéttum á vinnustað í að 

efla val og þátttöku skjólstæðings en stundum gátu vinnufélagar hamlað iðjuþjálfa í að vinna 

skjólstæðingsmiðað. Takmörkuð stöðugildi iðjuþjálfa höfðu áhrif á þann tíma sem þeir gátu nýtt 

með hverjum skjólstæðingi og nefndu þátttakendur það hindrun í skjólstæðingsmiðuðu samstarfi. 

Iðjuþjálfar upplifðu einnig mikla tímapressu sem gerði það að verkum að ekki var alltaf 

möguleiki að setja markmið með skjólstæðingnum, en það er einn þáttur skjólstæðingsmiðaðrar 

nálgunar. 

Í rannsókn Maitra og Erway (2006) voru tekin viðtöl við 11 iðjuþjálfa og 30 

skjólstæðinga á fullorðins- og öldrunarheilbrigðisstofnunum í Bandaríkjunum til að greina 

viðhorf þeirra til þátttöku í skjólstæðingsmiðaðri nálgun. Í niðurstöðum kom í ljós að um 72% af 

iðjuþjálfunum tóku fram að þeir hvöttu skjólstæðinga sína í að taka þátt í markmiðssetningu. Um 

64% af iðjuþjálfunum sögðu að skjólstæðingsmiðuð nálgun höfði til þeirra. Niðurstöður gefa því 

til kynna að iðjuþjálfar sem tóku þátt í rannsókninni töldu sig nota skjólstæðingsmiðaða nálgun í 

starfi sínu. Hinsvegar þegar skjólstæðingar voru spurðir hvort þeir vissu hvað 

skjólstæðingsmiðuð nálgun væri þá svöruðu allir þátttakendur neitandi. Aðeins um 23% af 

skjólstæðingum sögðust taka fullan þátt í að setja sér markmið í iðjuþjálfun en um 60% sögðu að 

það skipti máli að taka þátt í markmiðssetningu. Niðurstöðurnar gáfu því til kynna að það sé 

ósamræmi í viðhorfi iðjuþjálfa og skjólstæðinga varðandi notkun og þátttöku í 

skjólstæðingsmiðaðri nálgun. Iðjuþjálfarnir nefndu hindranir sem komu í veg fyrir að þeir gætu 

unnið eftir skjólstæðingsmiðaðri nálgun. Dæmi um slíkt er þegar skjólstæðingurinn er með 

vitræna skerðingu, þegar skjólstæðingurinn hefur engan áhuga á að taka þátt í markmiðsetningu 

og vill að iðjuþjálfinn sjái um það fyrir hann, þegar færni skjólstæðings er skert og þegar 

skjólstæðingur á erfitt með að tjá sig munnlega. Önnur dæmi um hindranir eru þegar 

megináhersla hjá því teymi sem iðjuþjálfi vinnur með samræmist ekki markmiði 

skjólstæðingsins og þegar unnið er með skjólstæðingi sem stendur á sama um meðferð og skortir 

hvatningu til að vera sjálfstæður. 

Í sænskri rannsókn svöruðu 285 iðjuþjálfar spurningalista sem kanna átti hversu 

skjólstæðingsmiðaðir þeir voru í vinnu. Iðjuþjálfarnir störfuðu með skjólstæðingum með 

geðrænan vanda og með einstaklingum sem áttu í erfiðleikum með að læra nýja hluti. Þeir voru 

beðnir um að láta í ljós að hve miklu leyti skjólstæðingar þeirra gátu tekið þátt í að ákveða 

íhlutun, markmið og áætlun. Í ljós kom að aðeins 12% skjólstæðinga tilgreindu sjálfir sín eigin 

vandamál, 66% þeirra tilgreindu vanda sinn í samvinnu við sinn iðjuþjálfa og 22% skjólstæðinga 

létu iðjuþjálfa alfarið um að tilgreina sín vandamál. Þegar spurt var um markmiðssetningu kom í 

ljós að 14% skjólstæðinganna höfðu tilgreint sín markmið sjálfir, 66% þeirra höfðu sett markmið 

í samvinnu við iðjuþjálfa og 20% þeirra höfðu ekki tekið þátt í markmiðssetningu heldur höfðu 

iðjuþjálfarnir alfarið séð um það fyrir skjólstæðinga sína. Í sömu rannsókn var spurt út í 

íhlutunaráætlun fyrir skjólstæðingana og kom þá í ljós að einungis 6% skjólstæðinganna höfðu 

gert sína íhlutunaráætlun sjálfir, 71% höfðu gert áætlunina í samvinnu við iðjuþjálfa og 23% 

voru óvirkir við gerð íhlutunar. Iðjuþjálfarnir voru einnig spurðir að því hverjar væru helstu 

hindranir fyrir þátttöku skjólstæðings við markmiðssetningu og áætlanagerð. Iðjuþjálfarnir töldu 

helstu hindranir vera skort á getu skjólstæðinganna til þátttöku og skort skjólstæðings á þekkingu 

til að skilgreina og finna lausnir á vanda. Skipulags- og fjárhagsvandi á vinnustað var einnig talin 

vera hindrun fyrir þátttöku skjólstæðings. Þegar iðjuþjálfarnir voru spurðir út í mikilvægi 

þátttöku skjólstæðinga í iðjuþjálfuninni svöruðu 87% að það væri mjög mikilvægt að 

skjólstæðingar tækju þátt. Um 72% af iðjuþjálfum sem tóku þátt í rannsókninni sögðu að það 

væri mikil þörf fyrir aukinni þátttöku skjólstæðinga í iðjuþjálfun (Kjellberg, Kåhlin, Haglund og 

Taylor, 2012). 

 Samantekt 

Iðjuþjálfar gegna mikilvægu hlutverki í starfi sínu með öldruðum og geta með þjónustu 

sinni eflt aldraða og aukið lífsgæði þeirra. Í starfi iðjuþjálfa með öldruðum er stuðlað að aukinni 

vellíðan, sjálfstæði og þátttöku í félagslegum athöfnum. Iðjuþjálfastéttin gefur sig út fyrir að vera 

skjólstæðingsmiðuð fagstétt sem styðst við hugmyndafræði um skjólstæðingsmiðaða nálgun. 

Hugmyndafræðin sem býr að baki leggur áherslu á að skjólstæðingur og iðjuþjálfi deili valdi og 

ábyrgð þar sem gagnkvæm virðing er höfð að leiðarljósi í vinnu þeirra. Fáar rannsóknir hafa 

beinst að notkun nálgunarinnar á öldrunarsviði. Rannsóknir sem snúa að nálguninni á öðrum 

sviðum láta í ljós ólíkar niðurstöður varðandi gagnreynd nálgunarinnar í samstarfi við 

skjólstæðinga og hefur það verið álitamál innan stéttarinnar hvort hún skili sér í starfi. 

Niðurstöður rannsókna hafa t.d. sýnt fram á gagnsemi nálgunarinnar í starfi en einnig hafa þær 

sýnt fram á ýmsar hindranir sem verða í vegi iðjuþjálfa við störf sín. Rannsóknum og 

sjónarhornum iðjuþjálfa ber því ekki alltaf saman. Iðjuþjálfar nefna kerfislægar hindranir eins og 

tímaskort, fjárhagsvanda, reglur og regluverk sem stýra þjónustunni á meðan rannsóknir hafa 

látið í ljós að helsta hindrunin í átt að skjólstæðingsmiðuðu starfi sé að finna hjá iðjuþjálfanum 

sjálfum. 

Kafli III 

Aðferðafræði 

Í eftirfarandi kafla er fjallað um aðferðafræði rannsóknarinnar. Greint er frá 

rannsóknarsniði, framkvæmd rannsóknar og hvernig val á þátttakendum fór fram. Að auki er 

aðferðum við gagnasöfnun og greiningu gagna lýst og að lokum gerð skil á siðfræði rannsóknar. 

Tilgangur rannsóknar var að kanna störf iðjuþjálfa sem starfa náið með öldruðum á 

hjúkrunarheimilum og varpa ljósi á áherslur og viðhorf í vinnu þeirra með öldruðum. Leitast var 

við að svara eftirfarandi rannsóknarspurningu: 

Hvernig birtist skjólstæðingsmiðuð nálgun í þjónustu iðjuþjálfa sem starfa á 

hjúkrunarheimilum? 

  

Rannsóknarsnið 

Í þessari rannsókn var notuð eigindleg fyrirbærafræðileg rannsóknaraðferð en eigindlegar 

aðferðir snúast um að skilja og lýsa tilteknum mannlegum fyrirbærum. Lögð er áhersla á 

heildarmynd fyrirbærisins og tengsl þess innan ákveðins kerfis eða menningar. Hugmyndafræði 

fyrirbærafræði byggist á því að sjá lífið eins og þátttakendur sjá það með því að „fá lánaða“ 

reynslu þeirra. Að rannsaka og lýsa fyrirbærum eins og þau birtast eða að lýsa mannlegri reynslu 

eins og hún er upplifuð er markmið rannsóknaraðferðarinnar (Sigríður Halldórsdóttir, 2013a; 

Sigríður Halldórsdóttir, 2013b). Í eigindlegum rannsóknum er ekki notast við marktæknipróf til 

að reikna út réttmæti gagna en til eru ýmsar aðrar leiðir, eins og margprófanir. Gæta þarf að 

áreiðanleika og réttmæti rannsóknarinnar en nokkrir þættir geta ógnað réttmæti eigindlegra 

rannsóknar. Fyrst skal nefna þegar rannsakandinn telur sig hafa heildarmynd af fyrirbærinu sem 

hann er að kanna en hefur hana í raun ekki. Þá telur rannsakandinn að mettun sé náð en í raun er 

það ekki svo. Annar þáttur er þegar rannsakandinn hefur ekki vandað sig nóg við úrtakið og 

valskekkja birtist. Þá er úrtakið of einsleitt, vantar breidd í það sem getur valdið skekkju í 

heildarmynd fyrirbærisins. Þriðja atriðið er ef rannsakandi missir faglega fjarlægð gagnvart 

þátttakendum og missir fyrir vikið „gagnrýna“ augað. Að lokum getur ónóg gagnasöfnun eða 

ónóg gagnagreining verið ógnun við réttmæti eigindlegra rannsókna (Sigurlína Davíðsdóttir, 

2013; Sigríður Halldórsdóttir og Sigurlína Davíðsdóttir, 2013). 

Við söfnun gagna voru notuð eigindleg viðtöl en tilgangur þeirra er að lýsa og veita 

skilning á fyrirbærum í tilveru þátttakenda og skilja reynslu þátttakenda frá þeirra eigin 

sjónarhorni. Umræðuefni viðtalanna er ákveðið fyrirfram af rannsakanda en áherslur í 

samræðunum fer eftir þátttakendum. Mikilvægt er að beita góðri hlustun þegar viðtöl eru tekin 

og sýna þátttakendum virðingu, hlýju og einlægni ásamt heiðarleika. Að ná dýpt í umfjöllun um 

viðfangsefnið í ljósi tilgang rannsóknarinnar er það sem leitast er eftir í eigindlegum viðtölum 

(Helga Jónsdóttir, 2013). Við greiningu gagna var notast við sniðmátun sem rannsóknaraðferð. 

Sniðmátun er þemagreining þar sem skrifleg gögn eru greind með möguleika á að aðlaga gögnin 

að þörfum rannsóknarinnar. Þessi rannsóknaraðferð hefur mest verið notuð til þess að greina 

gögn sem hafa fengist úr viðtölum. Hægt er að skilgreina meginþemu fyrirfram áður en gögnum 

er safnað. Eftir gagnasöfnunina eru gögnin kóðuð og í kjölfarið tengd við fyrirframgreindu 

þemun eða ný þemu skilgreind (King, 2012). 

  

Þátttakendur 

Notast var við sjálfboðaliðaúrtak við val á þátttakendum en þá treysta rannsakendur á 

þátttakendur til að gefa sig fram, svo sem í gegnum auglýsingu. Kostir sjálfboðaliðaúrtaks er að 

það gefur öllum þeim sem auglýsingin beinist að jafnan kost á að taka þátt og góður möguleiki er 

að fá þátttöku einstaklinga með mismunandi reynslu. Enginn af þátttakendum er þvingaður til 

þátttöku gegn vilja sínum en hætta er á að í úrtakinu verði ekki einstaklingar sem eru dæmigerðir 

fyrir þýðið vegna þess að það krefst frumkvæðis, áhuga og áræðni að bjóða sig fram sem 

þátttakanda (Katrín Blöndal og Sigríður Halldórsdóttir, 2013).  

Skilyrði fyrir þátttöku í rannsókninni var að vera iðjuþjálfi og hafa starfað a.m.k. 6 

mánuði á hjúkrunarheimili á höfuðborgarsvæðinu og eiga í nánu samstarfi við skjólstæðinga 

sína. Send var auglýsing í tölvupósti á SIGL, sem er sameiginleg skrifstofa fjögurra félaga úr 

heilbrigðisstéttum en þau eru S= Sjúkraþjálfarar, I= Iðjuþjálfar, G= Geislafræðingar og L= 

Lífeindafræðingar (Þjónustuskrifstofa SIGL, e.d.), með beiðni um að auglýsingin yrði send 

áfram í tölvupósti til félagsmanna Iðjuþjálfafélags Íslands. Einnig var auglýsingin sett inn á 

lokaðan hóp á Facebook sem er sameiginlegur hópur fyrir starfandi iðjuþjálfa á 

öldrunarstofnunum á Íslandi. Í auglýsingunni voru skilyrði fyrir þátttöku tekin fram og netfang 

þar sem áhugasamir gátu haft samband til að fá frekari upplýsingar um rannsóknina. 

Kynningarbréf (fylgiskjal 2) var sent í tölvupósti á alla þá iðjuþjálfa sem sýndu rannsókninni 

áhuga. Eftir að þátttakandi hafði boðið sig fram var staður og stund ákveðin fyrir viðtalið. 

Þátttakendur voru allir kvenkyns. Þeir voru á aldrinum 39-60 ára en meðalaldurinn var 44 ár. 

Starfshlutfall þátttakenda á hjúkrunarheimilunum var frá 75%-100% en meðalstarfsaldur þeirra 

var 7 ár. 

  

Gagnaöflun og greining gagna 

Gögnum var safnað með einstaklingsviðtölum til þess að fá fram skýra mynd af upplifun 

iðjuþjálfanna af eigin vinnu og áherslum sem þær nýta í starfi. Notast var við viðtalsramma sem 

hannaður var út frá fyrirframgreindum hugtökum skjólstæðingsmiðaðrar nálgunar. Þessi hugtök 

voru skilgreind nánar í fræðilega kaflanum. Þess var þó gætt að hugtök skjólstæðingsmiðaðrar 

nálgunar kæmu sem minnst fram. Viðtölin voru tekin á tímabilinu 23. mars til 8. apríl 2016 á 

vinnustöðum iðjuþjálfanna. Eitt viðtal var tekið við hvern þátttakanda, alls sex samtals. Viðtölin 

tóku frá 42 mínútum til 1 klst. og 6 mínútur en meðaltími þeirra var 59 mínútur og fengu 

rannsakendur leyfi til þess að hljóðrita samtölin. Áður en viðtölin voru tekin skrifuðu 

þátttakendur undir upplýst samþykki (fylgiskjal 3). Rannsakendur fóru tveir saman í hvert viðtal 

þar sem annar stjórnaði viðtalinu á meðan hinn ritaði nytsamlegar upplýsingar og spurði ítarlegri 

spurninga ef hann taldi þörf á því. Rannsakendur afrituðu viðtölin orðrétt áður en næsta viðtal 

var tekið og þátttakendum gefin dulnefni við skráningu gagna. Eftir hvert viðtal var farið yfir það 

hvort eitthvað mætti betur fara og viðtalsrammi aðlagaður í samræmi við það. Gerð var 

samantekt á aðalatriðum niðurstaðna eftir hvert viðtal sem send var á þátttakendur og þeir beðnir 

um að staðfesta hana. Þegar rannsakendur höfðu lokið við að taka öll viðtöl og afrita þau hófst 

gagnagreining sem gerð var í sameiningu af höfundum verkefnisins. 

Við greiningu gagna var notast við sniðmátun og voru gögnin mátuð við fyrirframgreindu 

þemun. Þessi þemu voru vald, virk hlustun og samskipti, samstarf, val, von og umhverfi. Í 

upphafi fór hver og einn rannsakandi yfir öll viðtölin og þemagreindi þau. Síðan var búið til skjal 

fyrir hvert og eitt þema og fóru rannsakendur aftur yfir gögnin og settu viðeigandi upplýsingar í 

hvert þema. Þá kom í ljós að upplýsingar tengdar virðingu stóðu eftir og í kjölfarið var búið til 

nýtt þema, virðing, sem að fangaði þær upplýsingar vel. 

  

Siðfræði rannsóknar 

         Til að standa undir nafni þarf rannsókn að uppfylla siðferðilegar kröfur en í siðfræði er 

leitast við að byggja svör sín á traustum rökum. Í siðfræði heilbrigðisgreina eru fjórar 

höfuðreglur hafðar að leiðarljósi en þær eru kenndar við sjálfræði, skaðleysi, velgjörðir og 

réttlæti. Mikilvægt er að upplýst og óþvingað samþykki fáist frá þátttakendum en til þess þarf 

þátttakandi að hafa nægilega vitneskju um eðli rannsóknarinnar svo hann geti tekið ákvörðun um 

þátttöku. Einnig er mikilvægt að þátttakandi hafi fullt frelsi til að hafna þátttöku eða hætta henni 

án þess að gefa skýringar á ástæðu. Rannsakendur þurfa að tryggja að engin ónauðsynleg áhætta 

fylgi því að taka þátt í rannsókninni. Einnig er rannsakendum skylt að tilkynna þátttakendum 

hvaða ávinningur fæst með rannsókninni, hvernig farið verður með persónugreinarlegar 

upplýsingar og hvernig niðurstöður rannsóknar verði birtar (Sigurður Kristinsson, 2013). 

Rannsóknin var tilkynnt til Persónuverndar sem gerði engar athugasemdir (fylgiskjal 4). 

Bæði þátttakendur og rannsakendur skrifuðu undir samþykkisyfirlýsingu áður en viðtölin hófust. 

Þar kom fram að þátttakendum var heimilt að hætta þátttöku hvenær sem er án nánari skýringa. 

Einnig kom fram að viðtalið yrði hljóðritað og afritað orðrétt en að upptökunni yrði eytt að því 

loknu og að farið yrði með öll gögn sem trúnaðarmál og vandlega gætt að ekki væri hægt að 

rekja þær til ákveðinna einstaklinga. Rannsakendur ásamt leiðbeinanda höfðu einir aðgang að 

gögnunum. Að lokinni rannsókn, þegar búið er að skila verkefninu, verða bæði hljóðupptökum 

og afritum þeirra eytt. 

Kafli IV 

Niðurstöður  

Í þessum kafla er fjallað um helstu niðurstöður rannsóknarinnar. Í upphafi voru sex þemu 

fyrirfram ákveðin en þau eru vald, virk hlustun og samskipti, samstarf, val, von og umhverfi. 

Gagnagreining rannsóknarinnar lét í ljós annað þema sem er virðing. Umhverfi og virðing eru 

þemu sem tengjast náið öllum hinum þemunum og hafa áhrif á þau eins og sést á mynd 1. 

Myndin sýnir þemun og samspil þeirra og hvernig þau hafa áhrif á iðjuþjálfann og 

skjólstæðinginn í þjónustunni. 

 

Mynd 1. Þemu og samspil þeirra. 

  

Virðing 

Í viðtölum við þátttakendur kom það sterkt fram að þeir töldu mikilvægt að hafa virðingu 

að leiðarljósi í samstarfi með öldruðum en virðing er kjarnahugtak skjólstæðingsmiðaðrar 

nálgunar. Flestir þátttakendur töldu það mikilvægt að gefa skjólstæðingi tækifæri til þess að vera 

hann sjálfur í þjónustunni. Einnig að nauðsynlegt væri að líta á skjólstæðingana sem jafningja en 

Rut sagði: 

Auðvitað lít ég á mig sem fagmann en ekki samt þannig að ég sé yfir þau hafin, 

við erum jöfn og margir þeirra bara eins og vinir mínir, virðing er bara númer 1, 

2 og 3. 

Að auki kom fram að þjónustan ætti að vera á forsendum skjólstæðinga og að mikilvægt 

væri að virða það ef skjólstæðingur kysi að taka ekki þátt í þjónustunni. Nauðsynlegt væri að 

skjólstæðingurinn fengi sjálfur að ráða hvort og að hvaða marki hann tæki þátt. 

Svo líka, þessi virðing, að leyfa fólki að vera eins og það er og virða það ef það 

vill ekki taka þátt (Lísa). 

Þátttakendur nefndu einnig að hafa þyrfti í huga að þeir séu að vinna inni á heimili 

skjólstæðinga sinna. Lísa talaði um að aldraðir væru ekki gestir á hjúkrunarheimilinu heldur væri 

starfsfólkið að vinna inn á þeirra heimili. Aníta tók í sama streng en hún sagði: 

 Þetta er þeirra heimili og við erum inni á þeirra heimili, þau búa ekki á mínum 

vinnustað. Ég get aldrei sagt einhverjum að hann geti ekki tekið þátt, það er eins 

og einhver kæmi inn á mitt heimili og segði við mig að ég mætti ekki vera í 

stofunni minni. Þannig að maður þarf alltaf að hafa þá sýn að maður sé inni á 

þeirra heimili til þess að vera með þessa skjólstæðingsmiðuðu nálgun. 

  

Vald 

Sumir þátttakendur töldu vald koma helst fram á þann hátt að iðjuþjálfinn ýti undir 

sjálfstæði skjólstæðinga með margvíslegum leiðum. Aníta nefndi mikilvægi þess að veita 

skjólstæðingum tækifæri til að halda áfram að vera þátttakendur í samfélaginu. Soffía talaði um 

að hún geri allt sem hún getur til þess að efla sjálfstæði skjólstæðingsins. Rut kom inn á 

mikilvægi sjálfshjálpar: 

Ég læt fólk vita að mitt hlutverk er svolítið að ýta undir sjálfshjálp, hvetja til 

sjálfshjálpar, ég þjálfa fólk í að hjálpa sér sjálft. 

Fram kom að mikilvægt væri að gefa skjólstæðingum tækifæri til að gefa af sér í stað 

þess að vera einungis þiggjandi. María nefndi að ein af grunnþörfum einstaklings sé að geta gefið 

af sér. Það væri því nauðsynlegt að gefa skjólstæðingi tækifæri til þess en hún sagði: 

Því að hans viska er mikil. Þá hlustar maður á hvað hann getur gefið á móti. Það 

er svo stórt hlutverk að gefa af sér ... þetta er ein af okkar grunnþörfum, er líka að 

geta gefið eitthvað á móti. 

 Aníta nefndi að valdið í þjónustunni þyrfti að liggja hjá skjólstæðingnum sjálfum en að 

iðjuþjálfinn væri til staðar til þess að leiðbeina og efla: 

 Ég er mjög hlynnt valdeflingunni og tel að til þess að fá árangursríka íhlutun þá 

þurfir þú að mæta einstaklingum þar sem hann er staddur og gefa þeim völdin til 

þess að þau finni hvað þau vilja. En oft þurfa þau aðstoðina til þess að geta áttað 

sig á hvað þau vilja og þurfa aðstoð til að koma því í framkvæmd en það skiptir 

mjög miklu máli þannig að völdin liggi hjá þeim en komi ekki frá mér, mér finnst 

það skipta máli. 

  

Virk hlustun og samskipti 

Flestir þátttakendur gerðu sér grein fyrir virkri hlustun og nýttu hana í samskiptum við 

skjólstæðinga til að koma til móts við þarfir þeirra. María nefndi að hún notaði samkennd til þess 

að sýna heimilismönnum skilning. Einnig að mikilvægt væri að viðurkenna það sem 

skjólstæðingar upplifa: 



31 

 

Þegar ég byrjaði, þá sagði hún við mig að guð hefði gleymt sér. Að hann hlyti að 

hafa fara uppgötva það, að hún hefði verið á listanum yfir að komast til hans en, 

hann hlyti að hafa gleymt sér ... svo maður verður bara að taka þessu, þetta er 

bara, maður verður að taka þess umræðu, það þýðir ekkert að segja „hvaða 

vitleysa“? Heldur „já ég skil þig vel, upplifir þú þetta? Að þú sért komin með nóg 

af þessari tilvist á jörðinni?“. Þetta er náttúrulega bara, hérna maður getur nú 

líka sagt „æ það er nú svo gott að hafa þig, þú hefur svo margt að gefa“. 

Að hlusta á skjólstæðinga og finna út þarfir þeirra, áhugamál og óskir er eitthvað sem 

flestir iðjuþjálfarnir töldu mikilvægt. Aníta tók fram að hún nýtti hreinskilni til að veita 

skjólstæðingnum öryggi á þann hátt að þau viti að þau geti ávallt leitað til hennar. Einnig tók hún 

fram að hún geti ekki virkjað skjólstæðinga sína ef hún þekkir þá ekki. Þess vegna er mikilvægt 

að vita hvað hver og einn vill. Hún nefndi líka að samskiptin verði að vera gagnkvæm, að það sé 

mikilvægt fyrir iðjuþjálfann að gefa upplýsingar alveg eins og að fá þær. Aníta nefndi að hlusta 

þurfi á óskir skjólstæðinga og koma til móts við þær eins og hægt er: 

Það er stundum svolítið flóknara því eitt er að hafa ósk og annað að hafa 

raunhæfa ósk … ég reyni oftast eins og þú veist þegar skjólstæðingur segist vilja 

fá mömmu sína, ég meina ég get ekki látið svoleiðis gerast ... en einstaklingur sem 

saknar þess að fara á rúntinn, fjandakornið ég finn leið til þess að fara á rúntinn. 

Þannig að hérna, já ég svona held að öllu jöfnu ef það er ekki eitthvað sem er 

óraunhæft þá ekki í fyrirstöðu að við ættum ekki að geta gert það (Aníta). 

Að finna út hvar áhugi skjólstæðinga liggur er eitthvað sem flestir þátttakendur tóku fram 

en þeir sögðu mikilvægt að hlusta á viðkomandi og komast að áhugasviði hvers og eins. Oft 

hefur áhugi skjólstæðinga breyst eftir því sem þeir eldast en María sagði: 

Svo að maður reynir bara að hlusta, það er kannski þessi áhugalisti og þessi 

lífssaga sem að er hjá fólki. En stundum bara breytist það þegar maður er orðin 

aldraður og komin hérna inn. Þá breytist bara áhugalistinn og það sem maður 

hafði áhuga á áður er ekki endilega það sem maður hefur áhuga á núna. 

Þátttakendur nefndu ýmis atriði sem einkenna samskipti við skjólstæðingana eins og 

hreinskilni, bros og gleði, kærleik, virðingu og heiðarleika. Þeir nefndu einnig að mikilvægt væri 

að hlusta á skjólstæðinga og vita hvað þeir ætlast til af þjónustunni. Einnig að virða ákvörðun 

þeirra ef þeir vilja ekki þiggja þjónustuna en Lísa nefndi: 

Og svo stundum fær maður sko beiðni frá aðstandendum, um að, vilja biðja okkur 

um að fá, til þess að virkja, fá móður sína til þess að taka meira þátt og koma að 

gera hitt og þetta en svo vill fólk það kannski bara ekkert. 

  

Samstarf 

Samstarf við skjólstæðing er lykilatriði í skjólstæðingsmiðaðri nálgun. Þátttakendur lögðu 

sig fram við að vinna í samstarfi með skjólstæðingum og nefndi Díana að hún liti á skjólstæðinga 

sína sem samstarfsmenn. Þátttakendur töldu sig ýta undir sjálfstæði með samstarfi og nefndu 

nokkrir að þeir nýttu sig sem verkfæri í þjónustunni. 

Hlutverkið mitt er að passa upp á að þau séu eins sjálfbjarga og sjálfráða eins og 

mögulegt er og að ég sé svona verkfærið þeirra til þess að, ef að þau segja mér 

vandann þá reyni ég í samvinnu við þau að ráðleggja þeim og finna hjálpartæki 

og annað sem hjálpar þeim að vera sjálfbjarga (Aníta). 

Flestir iðjuþjálfar höfðu í huga að þó svo að skjólstæðingur hafi ekki verið tilbúinn fyrir 

þjónustu iðjuþjálfa í upphafi dvalar þá útilokuðu þeir ekki að hann myndi síðar vilja þiggja 

þjónustuna. Mikilvægt væri að byggja upp gagnkvæmt traust í samstarfinu, að hitta 

skjólstæðinga á þeirra forsendum, mæta skjólstæðingum á þeim stað sem þeir eru og að samstarf 

þeirra sé á jafningjagrundvelli. 

Þetta er náttúrulega bara eitthvað sem er aldrei of oft sagt, bara hvernig maður á 

að koma fram við fólkið og þá bara sem jafningja. Þú ert ekki yfir neinn hafinn. 

Og bara mætir þeim á þeim stað sem hann er (Díana). 

 Aníta nefndi að hún aðlagi sig að skjólstæðingnum hverju sinni. Stundum hefur 

skjólstæðingurinn sofið illa eða upplifir vanlíðan og þá dregur hún sig í hlé. Þátttakendur tóku 

fram að samstarf þeirra við skjólstæðinga þróaðist á ólíkan hátt. Lísa nefndi að það væri 

mismunandi hversu náið hún tengist skjólstæðingum sínum og að hún náði til sumra á stuttum 

tíma en með öðrum gat það tekið lengri tíma. Soffía nefndi að mikilvægt væri að hafa í huga 

hvernig skjólstæðingnum sé boðið að taka þátt þar sem ein leið getur verið hvetjandi fyrir 

ákveðinn skjólstæðing en kvíðavekjandi fyrir annan. Flest allir þátttakendur nefndu að þeirra 

hlutverk í samstarfi við skjólstæðinganna væri að vinna með félagslegar þarfir þeirra og að rjúfa 

félagslega einangrun. 

Hér erum við fyrst og fremst að viðhalda lífsgæðum, gefa fólki tækifæri á að rifja 

upp gömul hlutverk eða finna sér ný hlutverk og að sporna við félagslegri 

einangrun er svona okkar helsta hlutverk, allavega mitt (Aníta). 

Val 

Þátttakendur nefndu að mikilvægt væri að skjólstæðingur hefði val um það hvort og 

hvernig hann tekur þátt í íhlutun. Að það verði enginn að gera neitt heldur er valið alltaf 

skjólstæðingsins. 

Ræður alveg hvort hann tekur þátt yfir höfuð og hversu mikið og lengi þú ert í 

þjálfun eða í einhverju “activity”...Og þó þú kannski veljir að vera ekki með núna 

að þá kannski ertu með næst, eða þú ert með alltaf. Bara þitt er valið (Soffía). 

Aníta sagðist koma inn sem ráðgjafi við að hjálpa skjólstæðingnum í að velja og hafna 

því sem honum langar að vera sjálfbjarga í. María tók fram að það skipti miklu máli að 

skjólstæðingur fái að forgangsraða því sem honum þykir mikilvægt: 

Reynum að fá frá fólki hvað það vill vinna með og stundum vill fólk ekki endilega 

vera sjálfbjarga við að fara í fötin, er með litla orku en vill kannski frekar mæta í 

vinnustofu og eyða orkuna þar. Svo að við leggjum mikla áherslu á að fólk velji ef 

það getur. 

Rut nefndi að þó það sé unnið í hópastarfi er það áhugi hvers skjólstæðings sem skiptir 

máli og að unnið sé út frá einstaklingnum og ekki heildinni. Margir þátttakendur nefndu 

mikilvægi þess að skjólstæðingar fái að velja út frá sínu áhugasviði. Aníta nefndi að hugsa í 

lausnum, þannig að ef skjólstæðingur vill eitthvað sem er ekki í boði að þá sé leitað lausna til að 

bæta því inn í þjónustuna: 

Við reynum eftir fremstu getu að gera eins og skjólstæðingurinn vill og stundum 

höfum við lent í því að það er þörf fyrir eitthvað eða einhverskonar þjálfun, hóp, 

samskipti eða eitthvað sem að er ekki til nú þegar og við erum ekki að bjóða uppá 

þá förum við í það að leita annarra sem gætu verið með svipaða þörf eða já væru 

líklegir til að hafa ánægju af slíku og við búum það þá til þannig að í rauninni er 

ekkert sem heitir hindranir, heldur er þetta bara spurning um lausnir og að finna 

réttu lausnina. 

  

Von 

Sumir þátttakendur töldu nauðsynlegt að hafa jákvæðni að leiðarljósi í samskiptum við 

skjólstæðinga og byggja upp von með því að hafa samræður uppbyggilegar. Soffía nefndi hversu 

mikilvægt það væri að taka aldrei vonina frá skjólstæðingum: 

Já, maður tekur aldrei burtu von. Mér finnst það ekki … maður slekkur ekki á 

voninni … þú veist ég tek það ekki í burtu, mér bara finnst það ekki réttlátt. 

Sumir iðjuþjálfar tengdu vonina við hvatningu þar sem hlutverk iðjuþjálfa er að hvetja 

skjólstæðinga til þátttöku í iðju og þannig efla von þeirra. Lísa talaði um mikilvægi þess að sýna 

fram á að skjólstæðingurinn geti tekið sér margt fyrir hendur þó svo að hann sé kominn inn á 

hjúkrunarheimili: 

Bara með því að, vera bara, vera opin, bera virðingu fyrir heimilisfólkinu og vera 

jákvæður og hérna, sýna fram á að það sé ýmislegt hægt að gera þó maður sé 

orðinn gamall og að það sé ekki endilega árin, ellin, sem segir allt og að þó þú 

sért komin inn á hjúkrunarheimili að þá er svo margt hægt að gera. 

Aníta telur það mikilvægt að tengja von við eitt skref í einu í þjónustunni með hrósi og 

hvatningu, einnig sagði hún nauðsynlegt að hafa jákvæðni að leiðarljósi í íhlutun með 

skjólstæðingum: 

Þannig að vonin verður rúmanleg af því að maður gerir þetta í litlum skrefum, 

þannig að það að bara koma fram úr herberginu fyrir suma og koma í lyftunni 

niður og til okkar getur verið stórt skref og það sem skiptir máli í lok hvers skipti 

er ... að „súma“ upp stundina þar sem maður einblínir á það jákvæða og til þess 

að skilja það eftir með skjólstæðingnum. Það skiptir rosalega miklu máli, upp á 

það, af því að við vitum kannski að það er erfitt að fá hann fram úr, við vitum að 

það er erfitt að fá hann út úr herberginu en með því að skilja það eftir sem 

jákvæða upplifun í lokin þá eru meiri líkur á því að það gangi betur, eða við 

komumst skrefinu nær, lengra næst. 

Umhverfi 

Þátttakendur töluðu ýmist um umhverfið á jákvæðan eða neikvæðan hátt. Efnislegt 

umhverfi þeirra hentar þjónustunni misvel og ýtti það undir þátttöku skjólstæðinga sumra 

iðjuþjálfanna á meðan það torveldaði þátttöku annarra. Soffía nefndi að hún hefði mjög góða 

aðstöðu í starfinu, tæki og áhöld sem hefðu jákvæð áhrif á þjónustuna. Þátttakendur nefndu 

einnig að þeir búi við mikið frelsi og sveigjanleika í vinnu sinni og að þeim sé treyst fyrir 

verkefnum sínum. Einhverjir þátttakendanna töluðu um að þekkingarleysi annarra starfsmanna á 

mikilvægi iðjuþjálfunar fyrir skjólstæðinga hefði áhrif á mætingu skjólstæðinga í iðjuþjálfun. Rut 

sagði að árekstrar á milli mismunandi faghópa gætu verið hindranir í samstarfi iðjuþjálfa og 

skjólstæðinga. Aðrir nefndu hvernig ákveðin rútína á vinnustaðnum og föst rútína 

heimilisfólksins yfir daginn hefði áhrif á þjónustuna og fannst mörgum iðjuþjálfum erfitt að 

breyta þessari menningu. Tímarammi getur haft neikvæð áhrif á þjónustu iðjuþjálfa þar sem að 

þeir vildu hafa meiri tíma til þess að sinna skjólstæðingum á einstaklingsbundinn hátt. 

Ég væri til í miklu meiri tíma sko til þess að geta sinnt öllum og farið til allra og 

svona. En það er bara, maður er fljótur að átta sig á því að það er bara ekki alveg 

raunhæft. En þess vegna reynir maður líka eimmitt að finna kannski einhverja 

sem að passa í hópa og svona (Díana). 

Fjárhagurinn hafði oftar en ekki áhrif og nefndu þátttakendur að þeir vildu gjarnan hafa 

fleiri stöðugildi innan iðjuþjálfunar til þess að geta sinnt fleirum. Mannekla á hjúkrunarheimilum 

hafði einnig áhrif á þjónustu iðjuþjálfa. Þátttakendur sögðu frá breytingum innan 

heilbrigðiskerfisins og nefndi Aníta að þekkingarleysi og vankunnátta innan heilbrigðiskerfisins 

væri ókostur sem hefði áhrif á vinnu hennar sem iðjuþjálfa. Rut nefndi að reglur varðandi viðmið 

og mat fyrir búseturétt á hjúkrunarheimili hafi verið hertar að undanförnu. Þessar breytingar 

innan kerfisins hafa haft áhrif á vinnu iðjuþjálfa með öldruðum á þann hátt að 

skjólstæðingshópur og áherslur í starfinu hafa breyst töluvert. 

 Ég finn svolítið að starfið hér með öldruðum að það er búið að herða reglur svo 

mikið um færni og heilsumat að fólk sem er að koma hér inn á hjúkrunarheimilið 

er bara svo langt leitt í sínu sjúkdómsferli ... áður fyrr var rosalega mikið um 

framleiðni, að búa til og svoleiðis á hjúkrunarheimilum en nú er þetta meira orðið 

samveran og gæðastundirnar sem skipta máli af því að þau hafa kannski ekki 

færnina í hitt (Rut). 

Kafli V 

Umræður 

Í eftirfarandi kafla verða niðurstöður rannsóknarinnar dregnar saman, þær tengdar 

rannsóknarspurningunni og bornar saman við aðrar rannsóknir og fræðilegar heimildir. Greint 

verður frá hagnýtu gildi rannsóknarinnar og takmörkunum hennar. Að lokum verður fjallað um 

hugmyndir að framtíðarrannsóknum á þessu sviði. Lagt var uppi með eftirfarandi 

rannsóknarspurningu: Hvernig birtist skjólstæðingsmiðuð nálgun í þjónustu iðjuþjálfa sem starfa 

á hjúkrunarheimilum? 

Niðurstöður rannsóknarinnar skiptist í sjö þemu sem eru virðing, vald, virk hlustun og 

samskipti, samstarf, val, og von og umhverfi. Öll þessi þemu eru hluti af skjólstæðingsmiðaðri 

nálgun og því endurspegla þemun hvernig nálgunin birtist í þjónustu iðjuþjálfa á 

hjúkrunarheimilum. Virðing er grundvöllurinn í skjólstæðingsmiðaðri nálgun og tengist því náið 

öllum hinum þemunum. Iðjuþjálfarnir töldu almennt mikilvægt að bera virðingu fyrir 

skjólstæðingum, heimili þeirra og ákvörðunum. Umhverfi er þema sem umlykur öll hin þemun. 

Fram kom að umhverfisþættir, t.d. efnislegt umhverfi, stjórnsýsla, viðhorf í samfélaginu og 

tækifæri eða hindranir í umhverfinu, geti ýmist haft jákvæð eða neikvæð áhrif á hin þemun. 

Sumir þátttakendanna tóku fram að jafnvægi á valdi þurfi að vera til staðar á milli skjólstæðings 

og iðjuþjálfa og að vald skjólstæðings ætti að ýta undir sjálfstæði hans. Flestir þátttakendur nýttu 

sér virka hlustun í samskiptum við skjólstæðinga til þess að finna út þarfir og óskir þeirra. 

Iðjuþjálfarnir tóku einnig fram að í samstarfi þeirra við skjólstæðinga væri mikilvægt að vera á 

jafningjagrundvelli og mæta skjólstæðingum á þeim stað sem þeir eru hverju sinni. Þátttakendur 

sögðu mikilvægt að hver skjólstæðingur hefði tækifæri á að velja hvort og hvernig hann tekur 

þátt í íhlutun. Flestir iðjuþjálfarnir nefndu einnig að skjólstæðingar hefðu svigrúm til þess að fá 

að velja það sem þeir hafa áhuga á að taka sér fyrir hendur í þjónustunni. Sumir iðjuþjálfa töldu 

að það væri hægt að hafa jákvæðni að leiðarljósi í vinnu með skjólstæðingum til þess að ýta 

undir von hjá þeim. Niðurstöður leiddu í ljós að flestir iðjuþjálfar sem tóku þátt í rannsókninni 

notuðu skjólstæðingsmiðaða nálgun í starfi sínu á hjúkrunarheimilum að einhverju leyti en 

mismikið eftir hverju þema. 

  

Skjólstæðingsmiðuð nálgun í störfum iðjuþjálfa 

Flestir þátttakendur töluðu um að bera virðingu fyrir skjólstæðingum og mikilvægi þess 

að hafa í huga að þeir séu að vinna inni á þeirra heimili. Það er í samræmi við Hammell (2013a) 

sem taldi að skjólstæðingsmiðuð nálgun snúi fyrst og fremst um að bera virðingu fyrir 

skjólstæðingnum. Margir þátttakendur nefndu mikilvægi þess að mæta skjólstæðingnum á þeim 

stað sem hann er. Það er í takt við niðurstöður Sumsion (2006c) en þar er tekið fram að jákvætt 

félagslegt umhverfi taki á móti skjólstæðingnum eins og hann er. 

Einn iðjuþjálfi tók fram að það skipti miklu máli að skjólstæðingur fái að forgangsraða 

því sem honum þykir mikilvægt. Öðrum iðjuþjálfa fannst mikilvægt að völdin liggi hjá 

skjólstæðingnum. Niðurstöður rannsóknar Aguilar, Stupans, Scutter og King (2012) sýndu að 

mikilvægt væri að forgangsröðun skjólstæðings yrði sett ofar forgangsröðun iðjuþjálfans og tekið 

væri mark á persónulegum markmiðum skjólstæðings. Einnig að mikilvægt væri að efla 

skjólstæðinginn til að taka stjórnina en með valdeflingu er hann hvattur til að vera við stjórn og 

taka sem flestar ákvarðanir sjálfur. 

Flestir þátttakendur tóku fram að mikilvægt væri að vera virkur hlustandi í vinnu með 

skjólstæðingum og nýttu þeir hlustun í samskiptum við skjólstæðinginn til þess að komast að 

þörfum og óskum skjólstæðinga og komu þannig til móts við þá. Hammell (2013a) tekur fram í 

umfjöllun sinni að það sé mikilvægt að iðjuþjálfar noti virka hlustun til að komast að og skilja 



40 

 

forgangsröðun skjólstæðinga, hlutverk sem skipta þá máli, úrræði sem eru í boði og mögulegar 

hindranir. 

Í niðurstöðum varðandi þátttöku skjólstæðings í íhlutun kom fram að þátttakendum finnst 

mikilvægt að skjólstæðingur hafi val um það hvort og að hve miklu leyti hann tekur þátt í 

íhlutun. Samkvæmt Sumsion (2006a) er það ákvörðun skjólstæðingsins að hve miklu leyti 

iðjuþjálfinn tekur þátt í íhlutuninni og að skjólstæðingurinn þurfi að fá tækifæri til að taka allar 

ákvarðanir sem við kemur þjónustu hans. 

Niðurstöður létu í ljós að umhverfisþættir geti ýmist haft jákvæð eða neikvæð áhrif á störf 

iðjuþjálfa. Einn iðjuþjálfi talaði um jákvæð áhrif umhverfis og nefndi góða útiaðstöðu sem hægt 

væri að nýta með skjólstæðingum. Flestir iðjuþjálfanna töluðu einnig um að frelsi og 

sveigjanleiki einkenndi störf þeirra. Þátttakendur tóku fram nokkur neikvæð áhrif umhverfisþátta 

á vinnu þeirra, t.d. nefndu þeir tímaskort og manneklu vegna takmarkaðs fjárhags innan 

stofnunar. Sumsion (2006c) tekur fram að í skjólstæðingsmiðaðri nálgun séu fjögur mismunandi 

umhverfi skilgreind en þau eru menningarlegt, stofnanalegt, efnislegt og félagslegt. Taka verði 

tillit til allra þessara mismunandi tegunda umhverfis í vinnu með skjólstæðingi. Umhverfið getur 

verið hindrun í þjónustu iðjuþjálfa með skjólstæðingum en einnig veitt tækifæri fyrir þátttöku í 

iðjuþjálfun. 

Sumsion (2006d) nefndi að tími gæti verið hindrun í skjólstæðingsmiðuðu starfi 

iðjuþjálfa þar sem nálgunin telst tímafrek. Það kom einnig fram í niðurstöðum rannsóknarinnar 

þar sem iðjuþjálfarnir vinna frekar með skjólstæðingum í hópastarfi til að geta náð til sem flestra 

í einu þó svo að margir iðjuþjálfar vilji veita einstaklingsmeðferð í auknum mæli. 

Þátttakendur sögðu að samstarf milli annarra fagstétta og vanþekking á mikilvægi þess að 

skjólstæðingur hefði tækifæri á að taka þátt í iðjuþjálfun gæti í einhverjum tilfellum haft áhrif á 

þjónustuna. Þátttakendur töldu einnig að skortur á stöðugildum iðjuþjálfa væri hamlandi í 

starfinu. Í eigindlegri rannsókn Mortenson og Dyck (2006) kom fram að takmörkuð stöðugildi 

iðjuþjálfa höfðu áhrif á þann tíma sem þeir gátu nýtt með hverjum skjólstæðingi og var það talin 

hindrun í skjólstæðingsmiðuðu samstarfi. Einnig kom fram í rannsókninni að vinnuumhverfið 

geti haft hamlandi áhrif á skjólstæðingsmiðaða vinnu. Þátttakendur rannsóknarinnar nefndu að 

þeir fái oftast stuðning frá öðrum fagstéttum á vinnustað við að efla val og þátttöku skjólstæðings 

en í einhverjum tilfellum gátu vinnufélagar hamlað iðjuþjálfum að vera skjólstæðingsmiðaðir. 

Engin þátttakandi nefndi hindranir hjá þeim sjálfum heldur nefndu þeir frekar hindranir 

eins og stjórnsýsluumhverfi sem hefur áhrif á vinnu iðjuþjálfa með öldruðum. Það er eins og 

Hammell (2013b) lætur í ljós í samantekt sinni. Þar kom fram að iðjuþjálfar nefndu kerfislægar 

hindranir eins og tímaskort, fjárhagsvanda, reglur og regluverk sem stýra þjónustunni á meðan 

rannsóknir hafa látið í ljós að helsta hindrunin í átt að skjólstæðingsmiðuðu starfi sé að finna hjá 

iðjuþjálfanum sjálfum. 

Einn iðjuþjálfi tók fram að hann notast við skjólstæðingsmiðaða nálgun í starfi sínu. 

Aðrir iðjuþjálfar komu flestir inn á hugtök skjólstæðingsmiðaðrar nálgunar í viðtölum en nefndu 

nálgunina ekki sérstaklega. Flestir töldu sig ekki starfa eftir neinni sérstakri hugmyndafræði. 

Þessar niðurstöður eru í takt við umfjöllun Melton, Forsyth og Freeth (2009) sem töldu iðjuþjálfa 

eiga í erfiðleikum með að samþætta kenningar iðjuþjálfunar við starfið. Einnig kom fram að 

iðjuþjálfum hefur ekki tekist að innleiða núverandi þekkingu fagsins inn í störf sín. Iðjuþjálfarnir 

töldu helstu hindranir vera að fagmál hugmyndafræðinnar samræmist hvorki heimi skjólstæðinga 

né starfinu sjálfu og að það taki of mikinn tíma að innleiða og nota kenningar í starfi. 

Gildi og takmarkanir 

Skjólstæðingsmiðuð nálgun í starfi iðjuþjálfa með öldruðum hefur ekki verið rannsökuð 

áður á Íslandi og því getur þessi rannsókn varpað ljósi á þjónustu iðjuþjálfa við aldraða hér á 

landi. Samhliða því getur hún gefið vísbendingar um sýn iðjuþjálfa á hvort og hvernig 

skjólstæðingsmiðuð nálgun birtist í starfi þeirra. Niðurstöðurnar geta nýst iðjuþjálfum sem starfa 

með öldruðum til að efla umræðu um notkun skjólstæðingsmiðaðrar nálgunar í starfi sínu. Einnig 

varpar rannsóknin ljósi á mikilvægi þjónustu iðjuþjálfa við aldraða á hjúkrunarheimilum. 

Helstu takmarkanir rannsóknarinnar eru að viðtalsramminn var þróaður af höfundum, 

hann er ekki staðlaður og hefur ekki verið forprófaður. Einnig að notast var við 

sjálfboðaliðaúrtak en þá er hætta á að þeir einstaklingar sem bjóða sig fram séu ekki dæmigerðir 

fyrir þýðið. Auk þess að þátttakendahópurinn var lítill og einsleitur þar sem hann samanstóð 

eingöngu af kvenkyns iðjuþjálfum sem allar störfuðu á höfuðborgarsvæðinu. Það er því varasamt 

að yfirfæra niðurstöðurnar yfir á aðrar aðstæður. 

 

Lokaorð 

Notkun skjólstæðingsmiðrar nálgunar hefur lítið verið rannsökuð í störfum iðjuþjálfa á 

öldrunarsviði hér á landi og erlendis. Nálgunin hefur verið rannsökuð á erlendum grundvelli á 

öðrum sviðum og eru niðurstöður rannsóknarinnar að einhverju leyti í samræmi við þær 

heimildir. 

Á heildina litið gefa niðurstöðurnar vísbendingar um að iðjuþjálfarnir sem tóku þátt í 

rannsókninni styðjist við skjólstæðingsmiðaða nálgun í starfi sínu á hjúkrunarheimilum en þó í 

mismiklu mæli. Þátttakendur voru fáir eins og áður hefur komið fram og því er ekki hægt að 

alhæfa út frá niðurstöðunum en þær gefa vísbendingu um að mikilvægt sé að efla umræðu um 

gagnreynd skjólstæðingsmiðaðrar nálgunar í starfi og að hve miklu leyti hún byggir upp fag 

iðjuþjálfa. Notkun nálgunarinnar í starfi er háð mörgum þáttum. Ekki nægir að fagfólk sé 

skjólstæðingsmiðað í hugsun heldur þurfa þau einnig að vera það í verki. Hagnýting gæti verið í 

aukinni umræðu um hversu mikilvæg skjólstæðingsmiðuð nálgun er, innleiðingu hennar í störf 

iðjuþjálfa, hindranir við innleiðingu og tækifæri sem skapast við notkun nálgunarinnar. 

Mikilvægt er að skýr stefna sé í vinnu iðjuþjálfa með öldruðum, að þeir þekki gildi sín og starfi 

eftir þeim. Þeir þurfa að geta sýnt fram á gagnreynd þjónustunnar og ekki síst á tímum sem nú 

þar sem öldruðum fjölgar töluvert á komandi áratugum sem kallar á þjónustu iðjuþjálfa í auknum 

mæli. Að auki þurfa stjórnvöld að skapa svigrúm og tækifæri til þess að fagaðilar hafi tök á að 

framfylgja ólíkum þörfum þjónustuþega sinna. 

Þar sem þessi rannsókn snýr að sjónarhorni iðjuþjálfa á skjólstæðingsmiðaðri nálgun gæti 

verið gagnlegt að gera aðra rannsókn sem snýr að sjónarhorni skjólstæðinga sem eiga heima á 

hjúkrunarheimili og starfa náið með iðjuþjálfum. Fróðlegt væri að sjá þeirra sýn á 

skjólstæðingsmiðaðri nálgun. 

Fylgiskjal 1. Viðtalsrammi 

Lykilhugtök og spurningar Viðbótarspurningar 

Bakgrunnur 

Hvaða ár ertu fædd/ur? 

  

Hvaðan laukst þú námi í iðjuþjálfun og 

hvenær? 

 

Lýstu fyrir mér starfi þínu sem iðjuþjálfa í 

stuttu máli? 

 

Hve lengi hefur þú starfað hér? 

 

Hvert er starfshlutfallið þitt og vinnutími? 

 

 

Hver er skjólstæðingshópurinn þinn? 

 

Hvar ertu að vinna með skjólstæðingnum? 

 

 

 

Erlendis? 

  

  

Hlutverk þitt sem iðjuþjálfi? 

 

 

Varstu nýútskrifuð þegar þú hófst störf hér? 

 

Ertu í fullu starfi eða hlutastarfi? 

Ertu að vinna 8-16? 

 

 

 

Inni á heimili þeirra? 

Á vinnustofu iðjuþjálfunar? 

Vald 

Lýstu fyrir mér dæmigerðum vinnudegi í 

stuttu máli? 

 

Lýstu hvernig þú vinnur með skjólstæðingi 

frá því þið hittist í fyrsta sinn? 

  

Hvernig er íhlutun háttað hjá þér? 

 

 

 

 

 

Að hve miklu leyti tekur skjólstæðingur þátt? 

 

 

Bein þjálfun? Ráðgjöf? Sýnikennsla? 

Hópastarf? 

Notar þú ákveðnar kenningar eða nálgun við 

íhlutun? 

Getur þú lýst nánar eða gefið dæmi? 

 

Virk hlustun og samskipti 

Lýstu hvernig samskiptum þínum við 

skjólstæðinga er almennt háttað?  

 

 

Lýstu hvernig þú kynnir starf þitt sem 

iðjuþjálfa fyrir skjólstæðingum þínum? 

 

 

Lýstu hvernig samskiptum þínum við 

fjölskyldu skjólstæðings er almennt háttað? 

 

Getur þú lýst nánar eða gefið dæmi? 

Hvernig byggir þú upp traust milli þín og 

skjólstæðings? 

 

Hefur þú upplýst skjólstæðinginn um hlutverk 

iðjuþjálfunar og hvernig það snýr að honum 

eða henni? 

 

Hefur samstarf við fjölskyldu reynst vel? 

 

Samstarf  

Lýstu hvernig samstarfi þínu og 

skjólstæðinga þinna er almennt háttað? 

 

Hver er helsti iðjuvandi skjólstæðinga sem 

þú ert að vinna með? 

 

 

 

Hvað sinnir þú að meðaltali mörgum 

skjólstæðingum á viku? 

 

 

 

Hvernig metur þú hvort markmið 

skjólstæðings sé náð? 

 

Hvað ýtir undir samstarfið ? 

Hvað er að torvelda samstarfinu? 

 

Ertu í samstarfi við skjólstæðinginn þegar þú 

ert að bera kennsl og forgangsraða iðjuvanda? 

Einhver iðjuvandi meira áberandi heldur en 

annar? 

 

Finnst þér það of fáir eða margir? 

Hvers vegna? 

Nærðu að sinna þeim nægilega vel að þínu 

mati? 

 

Eigin reynsla? Viðtal við skjólstæðing? 

Hvaða áhrif hefur það á samstarf ykkar ef 

skjólstæðingur er með skerðingu? 

 

Hvaða aðferðir notar þú til að virkja 

skjólstæðing til samstarfs? 

 

Hvað hefur áhrif á vinnu þína með 

skjólstæðing í íhlutun? 

 

Getur þú nefnt dæmi þar sem íhlutun gekk 

ekki eftir? 

 

 

 

 

Hvernig myndi fullkomin íhlutun líta út í 

þínum augum? 

T.d. vitræna skerðingu, elliglöp, 

heyrnaskerðingu, sjónskerðingu o.fl. 

 

Hvað hvetur skjólstæðing til samstarfs?  

Hvað hamlar skjólstæðing til samstarfs? 

 

Getur þú lýst nánar eða gefið dæmi? 

Jákvæð áhrif/neikvæð áhrif? 

 

Hefur þú upplifað það að skjólstæðingur er 

óánægður með meðferð eða óskar þess að 

meðferð verði lengd?  

Hefur þú lent í að skjólstæðingur er ekki 

ánægður með útkomuna? 

  

Einhver sérstök ástæða? 

 

Val 

Lýstu fyrir mér hvernig þú metur þörf 

skjólstæðinga fyrir þjónustu iðjuþjálfa? 

  

Hvaða aðferðir ertu að nota til að meta 

iðjuvanda? 

 

Hvernig eflir þú þátttöku skjólstæðings í 

íhlutun? 

 

 

 

 

 

Áhorf? Viðtöl? Matstæki? Heimilisathugun? 

Inngrip á heimili? 

 

Ertu að nota matstæki? Hvaða matstæki notar 

þú helst? Hvernig nýtast þau? 

 

Segðu mér hvernig þú færð skjólstæðing til að 

taka þátt í íhlutun? Er hægt að notfæra 

þýðingarmiklar athafnir skjólstæðings til að 

virkja þátttöku í íhlutun? 

Að hve miklu leyti getur skjólstæðingur haft 

áhrif á val við íhlutun? 

Getur þú lýst nánar eða gefið dæmi? 

 

Von 

Lýstu fyrir mér hvernig þú vinnur með von í 

starfi þínu með skjólstæðingum? 

 

Lýstu fyrir mér hvernig þú vinnur með óskir 

skjólstæðinga í starfi þínu? 

 

 

 

 

 

 

Hvernig tekst þú á við það ef 

skjólstæðingurinn er með ósk sem þú getur 

ekki uppfyllt? 

 

 

 

 

Hvernig kemstu að óskum skjólstæðings? 

Hvernig uppfyllir þú óskir skjólstæðings? 

Að hve miklu leyti stjórnast þjónustan af 

óskum skjólstæðingsins? 

Hvernig nýtast óskir skjólstæðinga í íhlutun? 

Fléttir þú óskir þeirra inn í íhlutun? Ef svo er 

hvernig ferðu að því?  

 

 

Umhverfi 

Hverjir eru þínir helstu samstarfsmenn? 

 

 

Hvernig hefur tímarammi áhrif á vinnu þína? 

 

 

 

 

 

Getur þú nefnt helstu kosti við starfið þitt? 

 

 

Ertu með aðstoðarmann? Eru fleiri iðjuþjálfar 

við störf hér? 

 

Þegar þú ert að vinna innan ákveðins 

tímaramma, nærðu þá að hafa óskir 

skjólstæðings sem undirstöðu í meðferð? 

Er eitthvað sem þér finnst taka of mikið af tíma 

þínum? T.d. skráning og skýrslugerð. 

  

T.d. staðsetning, samstarfsfólk, laun eða annað 

slíkt. 

Getur þú nefnt helstu ókosti við starfið þitt? 

  

Er eitthvað sem þú myndir vilja hafa 

öðruvísi ef þú gætir ráðið? 

Getur þú lýst nánar eða gefið dæmi ? 

 

Varðandi t.d. notkun matstækja, annars konar 

íhlutun, meira eftirfylgd eða annað slíkt. Af 

hverju? 

Er eitthvað sem þú vilt koma á framfæri að 

lokum? 

Fylgiskjal 2. Kynningarbréf 

 

 

Upplýsingar vegna rannsóknarinnar:  

Þjónusta iðjuþjálfa sem starfa á hjúkrunarheimilum 

 

Ágæti viðtakandi  

Tilefni þessa bréfs er að óska eftir þátttöku þinni í rannsókn á þjónustu iðjuþjálfa við 

aldraða sem búa á hjúkrunarheimilum. Leitað er til allra starfandi iðjuþjálfa á hjúkrunarheimilum 

á höfuðborgarsvæðinu. Skilyrði er að hafa unnið a.m.k. 6 mánuði á hjúkrunarheimili þar sem 

þjónusta iðjuþjálfa er stór hluti af lífi þess aldraða.  

Tilgangur rannsóknarinnar er að varpa ljósi á störf iðjuþjálfa með öldruðum á 

hjúkrunarheimilum og sjá þeirra viðhorf og áherslur í starfinu. Rannsóknin byggir á eigindlegri 

rannsóknaraðferð þar sem gögnum verður safnað með viðtölum og stuðst við viðtalsramma. 

Rannsóknin tengist lokaverkefni okkar í BS- námi í iðjuþjálfun við Háskólann á Akureyri og 

Sonja Stelly Gústafsdóttir leiðbeinir okkur.  

Viðtölin verða tekin á þeim stöðum sem þátttakendur velja. Tekið verður eitt um það bil 

45-60 mín. langt viðtal við hvern iðjuþjálfa. Viðtölin verða hljóðrituð og eftir að þau hafa verið 

afrituð orðrétt verður upptakan eyðilögð. Í afrituninni verður nöfnum og staðháttum breytt til að 

ekki sé unnt að rekja niðurstöður rannsóknarinnar til ákveðinna einstaklinga eða staða.  

Allar upplýsingar sem þátttakendur veita í viðtölunum, verða meðhöndlaðar samkvæmt 

ströngustu reglum um trúnað og nafnleynd og farið að íslenskum lögum varðandi persónuvernd, 

vinnslu og eyðingu frumgagna. Rannsóknargögn verða varðveitt á öruggum stað á meðan á 

rannsókn stendur. Frumgöngum, ljósritum, hljóðupptökum og tölvugögnum verður eytt að 

rannsókn lokinni. Leitast verður við að gera niðurstöður rannsóknarinnar ópersónugreinanlegar.  

Þátttaka þín skiptir miklu í að varpa ljósi á störf íslenskra iðjuþjálfa á hjúkrunarheimilum. 

Tekið skal fram að þér er ekki skylt að taka þátt í rannsókninni og að þú getur hætt án útskýringa 

á ákvörðun þinni. 

 

Kær kveðja, með von um góðar undirtektir,  

Alexandra Axelsdóttir, Gróa Rán Birgisdóttir og Thelma Karen Kristjánsdóttir. 

Fylgiskjal 3. Upplýst samþykki 

 

 

 

 

Upplýst samþykki 

Ég undirrituð/undirritaður hef undir höndum og hef lesið kynningarbréf um þátttöku í rannsókn 

til B.S. gráðu sem snýr að þjónustu iðjuþjálfa við aldraða sem búa á hjúkrunarheimilum. 

Þátttakan felur í sér viðtal um viðhorf og áherslur í starfi mínum með öldruðum. Viðtalið verður 

hljóðritað og afritað orðrétt og upptökunni eytt að því loknu. Farið verður með allar upplýsingar 

sem trúnaðarmál og þess vandlega gætt að ekki verði unnt að rekja þær til ákveðinna 

einstaklinga. 

Ábyrgðarmaður rannsóknarinnar er Sonja Stelly Gústafsdóttir, lektor við iðjuþjálfunarfræðideild 

Háskólans á Akureyri. 

Ég samþykki að taka þátt í rannsókninni eins og henni er lýst í kynningarbréfi. Mér er ljóst að ég 

get hafnað eða hætt þátttöku í rannsókninni á hvaða stigi hennar sem er án útskýringa eða 

nokkurra eftirmála. 

 

______________________________  ______________________________ 

Undirskrift þátttakanda    Staður og dagsetning 

 

Ég undirrituð staðfesti hér með að ég hef upplýst ofangreindan þátttakanda um tilgang og eðli 

rannsóknarinnar í samræmi við lög og reglur um vísindarannsóknir á heilbrigðissviði. 

______________________________ 

Undirskrift rannsakanda 

Fylgiskjal 4. Tilkynning til Persónuverndar 

 




